
Agata Kristi


  (1891-1976)


  Ingliz yozuvchisi. Detektiv janr ustasi. 85 roman, 20 pyesa va ko‘plab hikoyalar muallifi.


  Kristi eng yaxshi asarlarida («Puaro tergov qiladi», 1924; «Kaminlar siri», 1925; «Rojer Ekroydning qatl etilishi», 1926; «N yoki M?» 1941; «Qopqon», 1954; «Ayblov guvohi», 1954 va b.) jinoyat nafaqat dalillar asosida, balki qahramonlarning, chunonchi, belgiyalik izquvar Erkyul Puaroning botiniy tuyg‘usi va sezgirligi tufayli ochiladi.


  Kristi asarlarining katta muvaffaqiyati syujetning qiziqarliligi, yechimning kutilmaganligi, personajlarning yorqinligi bilan izohlanadi. Asarlari 103 tilga tarjima qilingan.


  Agata Kristi


  USTASI FARANG O‘G‘RILAR


  (hikoya)


  – Bekam, kechirasiz, siz bilan bir daqiqagina gaplashsam bo‘ladimi?


  Bu iltimos bir qarashda ahmoqona bo‘lib tuyulishi mumkin edi: miss Marplning jikkakkina xizmatkori Edna ayni vaqtda o‘z bekasi bilan gaplashayotgandi.


  Miss Marpl unga ruxsat berdi:


  – Edna, albatta, ruxsat. Kiring. Eshikni yoping.


  Eshikni astagina yopib, Edna xonaga kirdi; uning qo‘llari tinmay fartug‘ining chetlarini g‘ijimlardi va hayajondan u bir necha marta yutinib qo‘ydi.


  – Qulog‘im sizda, Edna, – qizni suhbatga chorladi miss Marpl.


  – Bekam, mening amakivachcham Gleddi... U ishidan ayrilib qoldi.


  – Voy, bechora. Tushunaman. Menimcha, u Old Xollda, opa-singil Skinnerlarnikida xizmat qilar edi, shekilli?


  – Ha, bekam, xuddi shunday. Gleddi juda ezilib ketyapti.


  – Lekin Gledis avvallari ham ishini bir necha marta o‘zgartirgan-ku, to‘g‘rimi?


  – Ha, bekam, u har doim nimalarnidir qidirib yuradi, bilasizmi, sira bir joyda o‘tirolmaydi. Lekin har safar ishdan o‘zi ketardi.


  – Bu safar esa teskarisi bo‘ldimi? – quruqqina so‘radi miss Marpl.


  – Ha, bekam. Shunga Gledis juda ham ezilib ketayapti.


  Bu narsa miss Marplni bir oz hayron qoldirdi. Uning bilishicha, o‘zining dam olish kunlari oshxonada birrov choy ichib ketish uchun bu yerga tez-tez kirib turadigan Gledis sog‘lom, doim kulib turadigan, lekin o‘ziga mahkam qiz edi.


  – Bilasizmi, bekam, – Edna gapida davom etdi, – gap bu narsa qanday sodir bo‘lganligida. Va miss Skinner nima deb o‘ylaganligida.


  – Xo‘sh, u nima deb o‘ylabdi? – xotirjamlik bilan so‘radi miss Marpl.


  Shundan so‘ng Edna odamlarning nima deyishayotgani to‘g‘risida gapira ketdi.


  – Bekam, Gledis shunaqangi ezilib ketyaptiki! Bilasizmi, miss Emilining oilaviy qimmatbaho toshlarining ichidan to‘g‘nag‘ichi yo‘qolib qolibdi. Ular shunaqangi to‘polon ko‘tarishdiki! Albatta, bu mojaro kimga ham yoqardi? Albatta yaxshi emas, to‘g‘rimi? Gleddi ham hammayoqni qidirdi, miss Laviniya esa politsiyaga murojaat qilishini aytgach, to‘g‘nag‘ich topilib qoldi - u pardoz stolidagi tortmaning ichkarisida ekan. Gledis shunaqangi xursand bo‘lib ketdiki. Xuddi o‘sha kunning ertasiga taqsimcha sinib qolibdi va miss Laviniyaning jon-poni chiqib, Gledisga uni ishdan haydab yuborishini aytib, bir oydan keyin joyni bo‘shatib qo‘yishini so‘ragan. Gleddi esa gap taqsimchada emas, balki miss Laviniya shunchaki kimga zaharini sochishni bilmayotganini sezib turibdi; hamma gap to‘g‘nag‘ichda – ular opa-singil ikkalasi to‘g‘nag‘ichning yo‘qolishini Gledisdan ko‘rib, politsiya haqida gap ketgach, u qo‘rqqanidan yana qaytib joyiga qo‘ygan, deb o‘ylashayapti. Gleddi bunday ishga qodir emas, u hech qachon birovning narsasiga ko‘z olaytirmagan. Endi esa har xil gaplar tarqaladi, axir qiz bola uchun shu yaxshimi?


  Miss Marpl boshini chayqab qo‘ydi. U bu maqtanchoq, o‘ziga bino qo‘ygan qizni uncha yoqtirmasdi, lekin ayni paytda uning rostgo‘yligiga ham ishonardi va bu hodisa uni qanchalik xafa qilganini tushunib turardi.


  – Bekam, sizningcha unga hech qanday yordam berib bo‘lmaydimi? – umid bilan so‘radi Edna.


  – Unga aytib qo‘ying: tentaklik qilib yurmasin, – buyurdi miss Marpl. – To‘g‘nag‘ichni u olmaganiga mening ishonchim komil, xafa bo‘lib yurishga ham hojat yo‘q.


  – Hamma gapiradi-da, – ezilib dedi Edna.


  – Men bugun o‘sha yoqlarga boraman, balki opa-singillar bilan gaplashib ko‘rarman.


  – Sizdan juda minnatdorman, bekam! – xursand bo‘lib dedi Edna.


  Old Xoll viktorian usulida qurilgan uy bo‘lib, atrofi o‘rmon va uyning yonida joylashgan xiyobon bilan o‘ralgan edi. Bu uyni sotib ham, garovga qo‘yib ham bo‘lmasligi ma’lum bo‘lganda uyning egasi uni to‘rtta xonadonga bo‘lib, markaziy isitish yo‘llarini tekshirib ko‘rdi va hamma o‘sha yerda istiqomat qiluvchilar birgalikda ishlata oladigan qilib, yerni bo‘lib berdi. Uning bu tajribasi ish berdi. Xonadonlarning biriga boy va xudbin bir ayol o‘zining xizmatkori bilan ko‘chib kirdi. U qushlarni juda ham yaxshi ko‘rar va har kuni butun bir parrandalar to‘dasiga ovqat berardi. Boshqa xonadonga esa ilgari Xindistonda xizmat qilgan iste’fodagi sudya va uning rafiqasi ko‘chib kirdi. Uchinchi xonadonga esa yosh kelin-kuyovlar joylashishdi. To‘rtinchi xonadonni esa ikki oygina burun opa-singil qariqizlarga berishdi. Ko‘shnilar bir-birlarini zo‘rg‘a tanishardi, chunki ularni bog‘lab turadigan hech narsa yo‘q edi. Uyning egasi bu – eng zo‘r yo‘l derdi. Chunki u, agar qo‘shnilar o‘rtasida ahillik bo‘lmaydigan bo‘lsa sal o‘tgach, ular gap talasha boshlashadi va sal narsaga oldimga shikoyat qilib keladigan bo‘lishadi, deb qo‘rqardi.


  Miss Marpl xonadon egalarining hammasini bilsa-da, ularning hech biri bilan juda yaqin emasdi. Opa-singil Skinnerlarning kattasi «tashkillashtiruvchi halqa» edi. Kichigi, miss Emili esa, deyarli butun kunni, hamma Sent-Meri-Middagilar «o‘zi o‘ylab topgan» deb hisoblaydigan har xil kasalliklardan shikoyat qilib o‘rinda o‘tkazar edi. Faqatgina sadoqatli miss Laviniyagina uning singlisi «haqiqiy azoblarga dosh berayotganiga» achinar edi va uning hamma erkaliklariga chidar, vaqti-vaqti bilan «singlisi birdan xohlab qolgan» narsani sotib olish uchun qishloqqa borib kelardi.


  Qishloq aholisining fikricha, agar miss Emilining shikoyatlari hech bo‘lmaganda yarmi asosli bo‘lganda edi, u allaqachon doktor Xeydokka murojaat qilgan bo‘lardi. Lekin miss Emiliga bu xaqda aytishganda u ko‘zlarini yumib olar va uning kasali oddiy kasallardan emasligini ta’kidlardi. Va yana uning aytishicha, uning kasali eng yaxshi londonlik shifokorlarni ham boshi berk ko‘chaga olib kirib qo‘ygan va u yaqindagina uchrashgan bir ajoyib shifokor unga yangi davolash kursini tayinlagan va endi unda tuzalish umidi paydo bo‘lgandi. Oddiy shifokorlar esa shunchaki uning kasalini tushunishmaydi.


  – Menimcha esa, – hech qanday g‘arazsiz dedi miss Xartnell, - u nima qilayotganini biladi. Doktor Xeydok – to‘ppa-to‘g‘ri odam, u miss Laviniyaga ahmoqlik qilmasdan o‘rnidan turishni buyurgan bo‘lardi. Bundan esa unga faqat foyda bo‘lardi.


  Biroq miss Emili bu darajadagi oddiy davolanishni istamadi, aksincha, atrofida bir talay har xil dori qutilari yoyilgan holda o‘rnida yotishda davom etdi. Ayni paytda u uyda pishirilgan barcha ovqatlardan voz kechdi va ularning o‘rniga birorta anvoyiroq narsalarni talab qila boshladi.


  Miss Marplga eshikni Gledis ochdi. Uning ko‘rinishi juda xokisor edi; shu darajada ekanligini miss Marpl hatto tasavvur ham qilmayotgan edi. Mehmonxonada uni miss Laviniya qarshi oldi.


  Laviniya Skinner baland bo‘yli, qotmadan kelgan, yelka suyaklari turtib chiqqan ellik yoshlardagi ayol edi. Uning ovozi xirillab chiqar, harakatlari keskin edi.


  – Sizni ko‘rganimdan xursandman, – dedi u.– Emili yotgandi, bechoraning bugun bir oz mazasi yo‘q. Umid qilamanki, balki u sizni qabul qilar, bu uni bir oz ko‘nglini ko‘taradi. Aslida vaqti-vaqti bilan u hech kimni ko‘rishni xoxlamaydi. Bechora, unga juda og‘ir!


  Miss Marpl uni xotirjam qilish uchun nimadir deb qo‘ydi. Sent-Meri-Middagi gaplarning boshi xammasi xizmatkorlar xaqida borardi, shuning uchun suhbatni shu tomonga burib yuborish uncha qiyin bo‘lmadi. Miss Marpl Gledis ularnikidan ketayotganligini odamlardan eshitganini aytdi. Miss Laviniya javob berish o‘rniga boshini qimirlatib qo‘ydi.


  – Kelasi chorshanba kuni ketadi. Butun idish-tovoqlarimizni sindirib bo‘ldi. Bunga ko‘nika olmayapmiz.


  Miss Marpl bizning kunlarimizda xamma narsaga ko‘nikishga to‘g‘ri kelishini aytib, xo‘rsinib qo‘ydi. Qishloqqa xizmatkor olib kelish juda mushkul ish. Nahotki miss Skiner rostdan ham Gledisning ketishiga rozi bo‘lsa?


  – Tushunaman, xizmatkor topish oson emas, – miss Laviniya bu fikrga qo‘shildi. – Mana Deveryolar hech kimni topa olishmayapti. Buning albatta, hech hayron qoladigan joyi yo‘q – doim bir-birlari bilan urishishadi, kechasi bilan musiqa qo‘yishadi, xohlagan mahalda ovqat yeyishadi. Anavi qiz, uning xotini, xo‘jalik ishlariga yo‘q. Eriga odamning rahmi keladi. Larkinlarnikidan ham xizmatkori ketib qolgan. Albatta, sudyaninig o‘ziga yarasha fe’li bor: hali qarasang kallai saharda uni qilib ber, hali qarasang, buni qilib ber; missis Larkin bo‘lsa burnini jiyirgani-jiyirgan. Shuning uchun, buning hech hayron qoladigan joyi yo‘q. Missis Karmaykllarnikidan ularning Jeneti hech qachon ketmaydi, mening fikrimcha, u juda befarosat va mudom kampirning g‘ashiga tekkani-tekkan.


  – Balki, unda, sizlar Gledisni haydamassizlar? U juda ajoyib qiz. Men ularning oilasini juda yaxshi bilaman – juda oriyatli va muloyim odamlar.


  Miss Laviniya boshini sarak-sarak qildi.


  – Buning sabablari bor, – dedi u ma’noli qilib.


  – Siz to‘g‘nag‘ichingizni yo‘qotib qo‘yibsiz, – dedi asta miss Marpl, – tushunaman...


  – Sizga buni kim aytdi? O‘zimi? Rostini aytadigan bo‘lsam, to‘g‘nag‘ichni u olganiga mening ishonchim komil. Keyin esa qo‘rqib ketib, yana joyiga qo‘yib qo‘ygan. Albatta, o‘z ko‘zing bilan ko‘rmaganingdan keyin gapirish yaxshi emas.


  Miss Laviniya suhbat mavzusini o‘zgartirdi:


  – Miss Marpl, miss Emilining oldiga kirib chiqsangiz, degandim. Bu uning kayfiyatini ko‘tarardi.


  Miss Marpl indamay miss Laviniyaning ketidan ergashdi; u eshikni asta taqillatdi, «Kiring» degan so‘zni eshitgach, mehmonni uydagi eng yaxshi xonalardan biriga olib kirdi. Bu xona deyarli qorong‘i edi, chunki derazalardagi barcha darpardalar tushirib qo‘yilgandi. Miss Emili karovatida xuddi nimqorong‘ilikda o‘z “azob”laridan rohatlanayotgandek, yastanib yotardi.


  Miltirab turgan xira chiroq yorug‘ida bir tutam sarg‘ish sochlari naridan-beri boshiga turmaklangan, juda ham oriq, ko‘rinishidan fe’l-atvori bo‘shgina bo‘lgan ayolni bir amallab ko‘rish mumkin edi. Uning soch turmagini ko‘rgan kishi birorta qush ham yashamaydigan uyaga o‘xshatardi. Xonadan atir, suvi qochgan pishiriqlar va qatiqning achitqi hidlari anqirdi.


  Emili Skinner ko‘zlarini zo‘rg‘a ochib, hasta tovush bilan «bugungi kun uning uchun og‘ir kunardan biri» ekanligini aytdi.


  – Bemor uchun eng yomoni – o‘zini boshqalar uchun yuk ekanligini his qilish, – g‘amgin tovush bilan dedi miss Emili. — Lekin Laviniya menga juda mehriibon. Levvi, jonginam, seni bezovta qilishni istamayman, lekin mana bu isitgichdagi suvni bir oz to‘kib bera olasanmi, shuni ko‘tarish ham menga og‘irlik qilyapti; bir yoqdan esa suvi kam bo‘lsa, tez sovub qolyapti.


  – Beraqol, jonginam, men to‘kib beraman.


  – Unda bir yo‘la suvini ham almashtirib kelaqol. Albatta, uyda qotirilgan non yo‘q. Hechqisi yo‘q, chidab turarman.... Limonli choy qilib beraqol. Limon ham yo‘qmi? Yo‘q, limonsiz kerak emas. Sut ham ertalab chirib tushgandi. Mayli, choysiz bir amallarman. Shunday bo‘shashib ketyapmanki! Ustritsalar juda foydali deyishadi. Bo‘lsa, ikki donagina yerdim. Yo‘q, yo‘q, hozir shart emas, ovora bo‘lma, kech bo‘lib qoldi. Ertalabgacha bir amallayman.


  Laviniya eshitilar-eshitilmas velosipedda qishloqqa borib kelishini aytib, xonadan chiqib ketdi. Miss Emili odamlarni bezovta qilishni juda yomon ko‘rishini aytib, beholgina kulimsirab qo‘ydi.


  O‘sha kuni miss Marpl Ednaga, uning harakatlari zoye ketganligini aytdi. U bechora qizning qilgan xatti-harakati butun qishloqqa yoyilganini eshitib, juda xafa bo‘ldi.


  Pochtada esa uning oldiga miss Ueterbay yugurib keldi.


  – Azizim, Jeyn, bilasizmi, ular qizga yozma tavsiyanoma berishibdi, u yerda qizning buyurilgan ishlarni tezda ado etishligi, ichmasligi va umuman, yaxshi qizligi to‘g‘risida yozilgan. Lekin u yerda uning qo‘li egri emasligi to‘g‘risida hech narsa deyilmagan. Qandaydir bir to‘g‘nag‘ich voqeasi haqida gapirishyapti. Bilasizmi, hozirgi paytda bekorga xech kim xizmatkorini haydab yubormaydi. O‘rniga kimni ham topib bo‘lardi! Old Xollga kim ham borardi deysiz! Dam olish kunlari qizlar uylariga qaytishga qo‘rqishadi. Mana ko‘rasiz, opa-singillar hech kimni topisha olmaydi. Miss Emili esa o‘zining kasaliga qaramay hamma narsani o‘zi qilishiga to‘g‘ri keladi.


  Qishloqdagilar opa-singil Skinnerlar agentlik orqali hamma tomondan to‘kis bo‘lgan yangi xizmatkor topishganini eshitib, yomon xafa bo‘lishdi.


  – Uch yil uchun berilgan hamma tomondan ijobiy tavsifnoma. U qishloqda yashashni afzal ko‘radi. Yana, Gledis olgandan kamroq maoshga ham rozi. Menimcha, bizning rosa omadimiz keldi.


  – Shunday bo‘lsa-da, nimagadir haddan tashqari yaxshi, odamning ishongisi ham kelmaydi,–dedi miss Marpl, miss Laviniya baliq do‘konida unga o‘zlarining yangi xizmatkorlari haqidagi yangilikni aytganda.


  Sent-Meri-Middagi barcha odamlar esa, bu to‘kis xizmatkor oxirgi damda fikridan qaytib bu yerga kelmaydi, deb aniq ishonishar edi.


  Oldindan ochilgan follarning birortasi ham to‘g‘ri chiqmadi va bir necha kun o‘tgach, bu «boylikning» (uning ismi Meri Xiggins edi) taksida Old Xollga tomon kelayotganini ko‘rishdi.


  Miss Marpl keyingi safar Old Xollga kelganida (o‘sha kuni u yerda bayram bo‘layotgandi, shu munosabat bilan u yerdagi ayollar hayriya bozori tashkil qilishgan edi), eshikni Meri Xiggins ochdi. Uning haqiqatan ham oliy toifadagi xizmatkor ekanligiga shubha yo‘q edi. Yoshi qirqlarda, silliq taralgan sochlari qora, yonoqlari qip-qizil, bir oz to‘laroq bo‘lsa-da, buni qora ko‘ylagi va taqib olgan fartug‘i berkitib turardi. Boshiga esa chepchik kiyib olgan edi. («Xuddi bir zamonlardagidek» – keyinchalik gapirib berdi miss Marpl). Uning ovozi mayin, nutqi esa – baqirib gapiradigan Gledisnikiga o‘xshamas – juda ham ravon edi.


  Miss Laviniya baxtga qarshi bozorda qatnasha olmayotgan bo‘lsa-da, (sababi, singlisiga qarash bilan band edi) har doimgidan ancha xotirjamroq edi. Band bo‘lishiga qaramay, u bayramga yaxshigina ulush qo‘shdi va yana sotuvga ancha-muncha narsalar berishni ham va’da qildi.


  Miss Marpl uning ko‘rinishi yaxshi ekanligini gapirib qo‘ydi.


  – Men Meridan juda ham minnatdorman. Anavi qizdan qutulganimga shunday xursandmanki. Merining rostdan ham bahosi yo‘q. Taomni zo‘r pishiradi, dasturxon atrofida sergak turadi, uyimizni esa juda ozoda, saranjom-sarishta saqlaydi – har kuni o‘rin-ko‘rpalarni yoyib oladi. Emiliga ham shunaqangi mehribonki.


  Miss Marpl miss Emilining sog‘lig‘ini so‘radi.


  – Shu kunlarda bechoraning yana mazasi qochgan: ob-havo juda yomon ta’sir qilyapti. U, albatta, vaqti-vaqti bilan mazasi bo‘lmasa-da, o‘zi bunga aybdor emas. Biror narsa keltirib berishni so‘raydi-da, olib kelganingdan keyin rad qiladi, yarim soatdan so‘ng yana so‘raydi, so‘ragan narsasini yana boshqatdan tayyorlab kelish kerak. Boshqa ishlar ham tiqilib yotibdi, lekin, baraka topsin, Meri shoshib qolmayapti. Uning aytishicha, bemorlarning axvolini tushunar ekan, avvallari ham ko‘p bemorlarga qaragan ekan. Ishqilib, u mushkulimizni oson qilyapti.


  – Azizam, rosa omadingiz keldi-da! – dedi miss Marpl.


  – Albatta, uni bizga xudoning o‘zi yetkazdi!


  – Odam ishongisi ham kelmaydi, – davom etdi miss Marpl. – Sizlarning o‘rningizda men ehtiyotroq bo‘lgan bo‘lardim.


  Uning nima demoqchi ekanligini miss Laviniya tushunmaganlikka oldi.


  – Men, biznikida unga yaxshi bo‘lishi uchun hamma narsani qilaman. Agar u ketib qoladigan bo‘lsa, bilmadim, nima bo‘ladi.


  – Uni vaqtidan ilgari ketadi, deb o‘ylamayman, – dedi miss Marpl miss Laviniyaning ko‘ziga tikilib.


  –Uydan xotirjam bo‘lsang qanday yaxshi-a, – dedi miss Laviniya eshitmaganga olib.–Sizning Ednangiz-chi? Ulguryaptimi?


  – Ulguryapti. Albatta, sizning Meringizchalik emas. Lekin men xotirjamman, chunki men u haqida hamma narsani bilaman. U o‘zimizdan, shu qishloqlik.


  Miss Marpl dahlizga chiqar ekan, Emilining zarda bilan gapirayotganini eshitib qoldi:


  – Latta qurib qolibdi. Doktor Allerton esa latta doim nam bo‘lib turishi kerakligini atay ta’kidlagan. Bo‘pti, qoldirib keting. Menga choy olib keling va tuxum qaynatib bering. Esdan chiqmasin, uch yarim daqiqa qaynatish kerak. Menga miss Laviniyani chaqirib yuboring.


  Miss Marpl soyabonini ola turib polga tushirib yubordi; uni olaman deb sumkachasini ham tushirib yubordi, sumkacha esa tushayotib ochilib ketdi. Meri xushmuomalalik bilan yer bilan bitta bo‘lib yoyilib ketgan hamma mayda-chuydalarni – dastro‘molcha, yondaftar, eski rusumdagi teridan ishlangan hamyon, ikki shilling va uch pens, shimadigan konfet – yig‘ishtirib miss Marplga uzatdi. Shimadigan konfetni ola turib, miss Marpl xijolat bo‘ldi.


  – Voy, bu missis Klementsning o‘g‘liniki bo‘lsa kerak. Mening sumkachamni o‘ynayotganda so‘rib o‘tirgan edi, o‘shanda solib qo‘ygan bo‘lsa kerak.


  – Unda tashlab yuboraveraymi?


  – Baraka toping, yaxshi bo‘lardi.


  Meri sumkaning ichidan tushib qolgan oxirgi narsa – oynani olish uchun engashdi. Miss Marpl oynani ola turib, xursand bo‘lib ketdi:


  – Qanday yaxshi! Haytovur sinmabdi, – Shunday deya, miss Marpl jo‘nab ketdi, Meri esa shimadigan konfetni qo‘lida ushlagancha eshik oldida turib qoldi. Uning yuzi tund edi.


  Keyingi o‘n kun ichida Sent-Meri-Midda faqat «shu boylikning», ya’ni miss Laviniya va miss Emililarning yangi xizmatkorlarining fazilatlari haqida gapirishdi.


  O‘n birinchi kuni tongda esa qishloqni juda yoqimsiz xabar tar-qaldi. Bu nuqsonsiz Meri yo‘q bo‘lib qolibdi! Uning o‘rni ham buzilmagan, ko‘cha eshigi esa ochiq ekan. U kechasi hech kimga bildirmay, uydan chiqib ketibdi.


  Faqat Merining o‘zi yo‘qolmagan: u bilan birga miss Laviniyaning ikkita to‘g‘nag‘ichi va beshta uzugi, miss Emilining esa uchta uzugi, medaloni, braslet va to‘rtta to‘g‘nag‘ichi ham yo‘qolgan edi.


  Bu hali hammasi emas edi: Missis Deveryoning qulflanmaydigan qutichada saqlaydigan olmosi, unga to‘yida sovg‘a qilishgan mo‘ynasi ham yo‘qolgandi. Sudya va uning xotinining ham bir qancha qimmatbaho buyumlari va pullari yo‘q edi. Lekin eng ko‘p aziyat chekkan missis Karmaykl bo‘ldi. Uning xonadonida nafaqat qimmatbaho buyumlari, katta miqdorda pullari ham saqlanar edi. O‘sha kuni Jennining dam olish kuni edi. Uning bekasining esa oqshom payti bog‘da aylanib, qushlarga non ushoqlarini berish odati bor edi. O‘z-o‘zidan ko‘rinib turibdiki, Merida, ya’ni bu tengi yo‘q deb maqtalgan xizmatkorda hamma xonadon eshiklarining kaliti bo‘lgan.


  Ochiq aytish kerakki, Sent-Meri-Mid aholisi bu hodisani bir oz mazza qilib va zaharxandalik bilan muhokama qilishdi. Axir miss Laviniya o‘zining Merisi bilan haddan ortiq maqtanar edi-da.


  «Mana, marhamat, ko‘rib qo‘yinglar: bu sermulozamat xizmatkor oddiy o‘g‘ri ekan».


  Keyinchalik yana ma’lum bo‘ldiki, Merining yo‘q bo‘lib qolishi hammasi emas ekan. Unga joy topgan va uning uchun kafillik bergan agentlik ularga tavsifnoma bilan murojaat qilgan Meri Xiggins haqiqatda Meri Xiggins emasligini bilgach, hazilakam xavotirga tushmadi. Bu ism kohinning singlisinikida ishlaydigan xizmatkor ayolniki bo‘lib, bu haqiqiy Meri Xiggins Kornuoll qishloqlaridan birida yashardi.


  – Rosa pishiq o‘ylangan ekan, – bo‘yniga olishga majbur bo‘ldi ispektor Slek. – Mening fikrimni bilmoqchi bo‘lsangiz, u bu ishni yolg‘iz o‘zi qilmagan.. Shunga o‘xshagan o‘g‘irlik bir yil burun Nortumberlendda ham sodir bo‘lgandi. O‘g‘irlangan narsalarni ham, o‘g‘rining o‘zini ham topisha olmagan. Umid qilamanki, Mach-Benxemda bizning omadimiz keladi. – Inspektor Slek har doim o‘z kuchiga ishonar edi. Shunday bo‘lsa-da, haftalar ketidan haftalar o‘tdi, Meri Xiggins esa bemalol ozodlikda yuraverdi. Inspektor Slek1 bekorga ismi tabiatiga mos emasligini ko‘rsatib qo‘yish uchun jon-jahdi bilan ishlashda davom etdi.


  Miss Laviniya bo‘lsa doim yig‘lab yurardi. Miss Emili esa, shunday xafa bo‘lib ketdiki, o‘z sog‘lig‘i to‘g‘risida yanada ko‘proq qayg‘uradigan bo‘lib, endi rostakamiga doktor Xeydokni chaqirtirdi.


  Butun qishloq aholisi shifokor miss Emilining sog‘lig‘i haqida xaqiqatda nima deb o‘ylayotganini bilishga juda ham qiziqar, lekin undan bu haqda so‘rashga hech kim botina olmasdi. Shunday bo‘lsa-da, missis Prays Ridlining xizmatkori Klaraning orqasidan yuradigan dorishunos yordamchisi mister Mik orqali ancha-muncha narsalar ma’lum bo‘ldi. Doktor Xeydok ayolga ikkita dorining aralashmasini yozib beribdi. Mister Mikning aytishicha, bunday dorini armiyada lo‘ttibozlarga berilar ekan.


  Tez kunda qishloq aholisi miss Emilining shifokor Xeydokning davolashidan qoniqmay, uning kasalligi haqida hamma narsani tushunadigan haqiqiy mutaxassislar bo‘lgan Londonda yashashga majbur bo‘layotgani aytganidan xabardor bo‘ldi. Va bu Laviniyaga nisbatan ham adolatli bo‘ladi, dedi u. O‘z uylarini esa ular ijaraga berishga qaror qilishdi.


  Oradan bir necha kun o‘tib, hayajondan qip-qizargan miss Marpl Mach-Benxemdagi politsiya uchastkasiga kelib, inspektor Slekni so‘radi.


  Inspektor miss Marplni yoqtirmasdi. Lekin shu bilan birga politsiya boshlig‘i polkovnik Melchett miss Marpl haqida boshqacha fikrdaligini ham bilardi. Shuning uchun u juda xursandchilik bilan bo‘lmasa-da, ayolni qabul qildi.


  – Salom, miss Marpl! Bizga xizmat bormi?


  – Eh, inspektor, vaqtingiz yo‘qmi, deb qo‘rqaman.


  – Ha, lekin siz uchun bir-ikki daqiqa topiladi.


  – Unday bo‘lsa, sizga yaxshilab tushuntirib berishga harakat qilaman. Nima deb o‘ylaysiz, oson emas-a? Lekin, siz uchun bu cho‘t emas. Men sizga miss Laviniyalarning xizmatkori – miss Skinner – Gledis haqida gapirmoqchiman.


  – Meri Xiggins, – to‘g‘rilab qo‘ydi inspektor Slek.


  – Ha, bu ularning ikkinchi xizmatkori. Lekin men Gledis Xolmsni nazarda tutayapman. Juda yoqimsiz va kekkaygan qiz, lekin juda diyonatli – hamma gap ana shunda.


  – Men bilishimcha, uni hech narsada ayblashmagan, – dedi inspektor.


  – Ha, bilaman, uni hech narsada ayblashmagan... Va eng yomoni ana shunda. Chunki, bilasizmi, odamlar u qiz haqida har xil bo‘lmag‘ur gaplarni aytishyapti. Voy, xudoyim, o‘zim ham tushuntirib bera olmasam kerak, deb o‘ylovdim. Demoqchimanki, Meri Xigginsni topish kerak.


  – Albatta, buni qanday amalga oshirishni siz bilasizmi?


  –Umuman olganda, ha, bilaman,– dedi miss Marpl. – Sizga savol bersam bo‘ladimi? Sizlar barmoq izlarini hisobga olmaysizlarmi?


  – E-ha, unimi! – dedi inspektor Slek. – Bu ishda u hammadan ustasi farang chiqib qoldi. U hamma ishni xo‘jalik qo‘lqopida bajargan. Va juda puxta ishlagan – yotoqxonada ham, oshxonada ham hamma barmoq izlarini yaxshilab artib tashlagan. Biz xonalarda birorta ham barmoq izini topa olmadik!


  – Sizlarda uning barmoq izlarini bo‘lsa ish oson ko‘charmidi?


  – Ehtimol. Uning barmoq izlari nusxasi Skotland-Yardda bo‘lishi mumkin. Menimcha, bu uning birinchi ishi bo‘lmasa kerak.


  Miss Marpl sevinib bosh silkidi. U sumkachasini ochib, ichidan karton qutichani oldi. U yerda paxtaga o‘ralgan kichkina oyna bor edi.


  – Bu mening sumkamdan tushib ketdi, – tushuntirdi miss Marpl. – Unda xizmatkorning barmoq izlari bor. Menimcha, ular to‘g‘ri keladi. U bundan sal oldin yopishqoq narsani ushlagan edi.


  Inspektor Slek unga hayron bo‘lib qaradi.


  – Siz buni ataydan qildingizmi?


  – Albatta.


  – Demak, siz undan shubhalangan ekansiz-da?


  – Bilasizmi, uning har tomonlama to‘kis ekanligi menda darhol shubha uyg‘otdi. Miss Laviniyaga ham xuddi shunday deb aytdim. Lekin u shamani tushunmadi. Bilasizmi, inspektor, men to‘kis odamlarga ishonmayman. Hamma odamda ham kamchilik bo‘ladi va turmushda bu narsa yaqqol ko‘zga tashlanib turadi.


  Bo‘pti, – dedi inspektor, – sizdan juda minnatdorman. Biz bu barmoq izlarini Skotland-Yardga yuboramiz va ularning javobini kutamiz.


  Inspektor jim bo‘lib qoldi. Misss Marpl boshini bir yoniga egib, inspektorga ma’noli tikildi.


  – Inspektor, yaqinroqdan qidirib ko‘rishni xohlamaysizmi?


  – Miss Marpl, nimani ko‘zda tutayapsiz?


  – Tushuntirib berish qiyin, lekin birorta g‘ayrioddiy narsaga duch kelib qolsang, darhol diqqatingni tortadi. Garchi ko‘pincha bu g‘ayrioddiy narsalar arzimagan narsa bo‘lib chiqadi. Men bu narsani doim sezib turardim – Gledis va to‘g‘nag‘ich voqeasini nazarda tutayapman. Gledis vijdonli qiz, albatta, u to‘g‘nag‘ichni olmagan. Unda nega miss Skinner to‘g‘nag‘ichni Gledis olgan deb aytdi? Miss Skinner ahmoq emas. To‘g‘rirog‘i – teskarisi! Unda nega, xizmatkor topish mushkul bo‘lgan shunday paytda u yaxshi xizmatkordan qutulmoqchi bo‘ldi? Kiziq-a? Men yana bir g‘alati narsani sezdim. Miss Emili vosvos, tushkunlik kasaliga mubtalo bo‘la turib shifokorga murojaat qilmayotgan odamni endi ko‘rishim. Ipoxondriklar odatda shifokorga borishni yaxshi ko‘rishadi. Miss Emili bo‘lsa - yo‘q!


  – Nimaga shama qilyapsiz, miss Marpl?


  – Men miss Laviniya va miss Emili g‘alati odamlar ekanligiga shama qilyapman. Miss Emili butun vaqtini qorong‘i xonada o‘tkazadi. Garov o‘ynaymanki, uning sochi – sun’iy. Demoqchimanki, bu oriqdan kelgan, sochlari oqara boshlagan tantiq ayol qip-qizil yuzli, sochlari qora, baqaloq bo‘lishi mumkin. Mening bilishimcha, hech kim biror marta ham miss Emili va Meri Xigginsni bir paytning o‘zida birga ko‘rgani yo‘q. Hamma kalitlarning nusxasini yasash, qo‘ni-qo‘shnilarning odatlarini o‘rganib chiqish va bizning qishloqlik qizdan qutulish uchun unda yetarlicha vaqt bor edi. Bir kuni kechqurun miss Emili uyidan chiqib stansiyaga boradi va u yerdan Meri Xiggins qiyofasida qaytib keladi. Keyin, kerakli paytda Meri Xiggins yo‘qoladi, hamma “Ushla, ushla!” deb baqiradi, lekin befoyda. Inspektor, men sizga uni qayerdan qidirishni aytaman: miss Emilining o‘rnidan! Ishonmasangiz, uning barmoq izlarini solishtirib ko‘ring, mening haqligimga ishonasiz. Ular o‘g‘ri, bu ikki opa-singil – juda ham ustasi farang o‘g‘rilardan. Ular yana boshqa narsalar bilan ham bog‘liq bo‘lishsa kerak. Lekin bu safar ular qochib ketisha olmaydi! Men qishlog‘imizning qizini sharmanda qilib ketishlariga yo‘l qo‘ymayman! Gledis Xolms vijdonli qiz, hamma buni bilib qo‘ysin. Ko‘rishguncha xayr, inspektor.


  Inspektor o‘ziga kelganda, miss Marpl xonada yo‘q edi.


  – Nahotki u haq bo‘lsa? – dedi u o‘ziga-o‘zi.


  U tez orada miss Marpl bu safar ham haq ekanligiga ishonchi komil bo‘ldi. Polkovnik Melchett Slekni uni topqirligi uchun maqtadi, miss Marpl esa Gledisni Edna bilan choy ichishga taklif qildi va agar ish topilgudek bo‘lsa, endi o‘sha joydan qimirlamaslik kerakligi haqida jiddiy suhbatlashdi.


  Ingliz tilidan Muhabbat Ismoilova tarjimasi


  Agata Kristi



  TIKUVCHINING XATOSI


  (hikoya)


  Miss Politt eshik halqasini ushlab, asta taqillatdi. Andisha qilib bir oz kutib turdi-da, yana taqillatdi. Qo‘ltig‘iga qisib olgan tugunchasi tushib ketayozdi, lekin miss Politt uni bazo‘r ushlab qoldi. Bu tugunchada missis Spenlouning kiyib ko‘rish uchun tayyorlangan ko‘ylagi bor edi. Miss Polittning chap qo‘lida esa tikuvchilarning o‘lchagichi, ignayu to‘g‘nag‘ichlar qadaladigan yostiqcha va kattakon qaychi solingan qora sumkachasi ham bor edi. Miss Politt baland bo‘yli, qotmadan kelgan, qirra burunli, lablari qimtilgan va siyrak sochlari oqara boshlagan ayol edi. Bir oz kutib turgach, u yana uchinchi marotaba eshik halqasini taqillatdi. Ko‘cha tomondan uyga yuzlari qizarib ketgan xushchaqchaq miss Xartnell yaqinlasharkan, qo‘ng‘iroqdek ovozda miss Politt bilan:


  – Xayrli kun, miss Politt! – deya salomlashdi.


  – Xayrli kun, miss Xartnell! Kechirasiz, miss Spenlou uydamikin, mabodo, siz bilmaysizmi? – u so‘zlarni chiroyli qilib, xuddi kiborlardek talaffuz bilan past ovozda gapirdi. U yoshligida bir oqsuyak xonimning xizmatida bo‘lgan edi.


  – Xabarim yo‘q, – javob berdi miss Xartnell.


  – Buyog‘i qandoq bo‘ldi? Missis Spenlou bilan u tiktirayotgan yangi ko‘ylagini kiyib ko‘rishi uchun bugun soat uch yarimda uchrashishga kelishgandik. Boyadan beri uch marta eshik qoqdim, lekin hech kim javob bermayapti. Balki missis Spenlou qayergadir ketib, ko‘ylagi esidan ham chiqib ketganmikin? Qiziq, lekin u ko‘ylagini indinga tayyor bo‘lishini juda ham istayotgandi.


  Miss Xartnell o‘z eshigini ochgach, miss Polittga yaqin keldi-da:


  – Gledis ham javob bermayaptimi? – deya so‘radi.– Aytgancha, bugun payshanba-ku, uning dam olish kuni! Balki, missis Spenlou uxlab qolgandir? Siz eshikni juda sekin taqillatgan bo‘lsangiz kerak-da.


  U eshik halqasini ushlab bir necha marta shunaqangi qattiq taqillatdiki, quloqni teshib yuborayozdi. Bu ham yetmaganday, oyog‘i bilan ham eshikni bir necha marta tepib, baland ovozda:


  – Hoy! Uyda odam bormi? – deb baqirdi.


  – Hech kim javob bermadi, – dedi hayron bo‘lgan miss Politt. – Menimcha, miss Spenlou ko‘ylagi haqiqatdan ham esidan chiqib, biror yoqqa ketgan bo‘lsa kerak. Keyin yana bir kirib o‘tarman, – deya u asta ko‘cha eshik tomon yura boshladi.


  – Bo‘lmagan gap! – uning gapini bo‘ldi miss Xartnell.– U hech qayoqqa ketmagan. U holda men uni yo‘lda uchratgan bo‘lardim. Hozir ko‘ramiz: bu yerda birorta tirik jon bormi o‘zi.


  U odati bo‘yicha hazillashayotganini bildirish uchun xushchaqchaqlik bilan kulib qo‘ydi-da, oldidagi deraza oynasidan ichkariga ko‘z tashladi va shu bir qarashning o‘zidayoq uyda hech bir tirik jon yo‘qligiga amin bo‘ldi va buning aksi – kamin oldidagi gilamchada missis Spenlou yotganiga ko‘zi tushdi – u jonsiz edi.


  – Lekin, – keyinchalik gapirib yurdi miss Xartnell, – men o‘zimni yo‘qotib qo‘ymadim. Ammo anavi qiltiriq Politt esa shunaqangi qo‘rqib ketdiki, hatto nima qilishni ham bilmay qoldi. «Shovqin solmang! – dedim men unga.– Siz shu yerda kutib turing, men borib politsiyani chaqirib kelaman». U esa bir o‘zi qolishga qo‘rqishini aytib, nimalardir deb ming‘irladi, men bo‘lsam unga quloq ham solib o‘tirmadim. Bunday odamlar bilan qattiqroq gaplashish kerak. Men hali ketishga ham ulgurmagandim, ko‘cha boshida mister Spenlou ko‘rinib qoldi. – Hikoyasining shu yeriga kelganda miss Xartnell uni hayajon bilan tinglayotganlar: «Voy, xudo! Xo‘sh, u nima qildi?» deb so‘rashlarini kutib, bir oz jim turdi-da, yana davom etdi: – To‘g‘risini aytsam, u menga boshidanoq shubhali tuyuldi. U juda xotirjam, bilasizmi, haddan tashqari xotirjam edi. Xuddi hech narsa bo‘lmagandek. Nima desangiz deng-u, lekin bu g‘ayritabiiy edi.


  Hamma uning bu fikriga qo‘shildi.


  Politsiya ham shu fikrda edi. Keyinchalik, missis Spenlouning eridan ko‘ra ancha boyroq ekanligi va vasiyatnomaga ko‘ra uning hamma pullari eriga o‘tishi ma’lum bo‘lgach, bu shubha yana ham mustahkamlandi.


  Jinoyat ma’lum bo‘lgandan so‘ng oradan yarim soat o‘tgach, politsiya miss Marpl bilan uchrashdi. Unikiga mahalliy konstebel mister Polk kirib keldi. Uning qo‘lida yondaftari bor edi va u ma’noli qilib yondaftariga urib qo‘ydi.


  – Xonim, bir-ikkita savolimga javob bersangiz, degandim.


  – Missis Spenlouning o‘ldirilishi bilan bog‘liq emasmi?


  – Kechirasiz, siz buni qayerdan bilasiz?– hayron bo‘ldi Polk.


  – Baliqlar orqali, – dedi miss Marpl.


  Konstebel uning bu javobidan baliq do‘konchasida tarqatuvchi bo‘lib ishlaydigan bolakayning yangilikni hammaga tarqatishga ulgurganiga amin bo‘ldi. Uning suhbatdoshi missis Spenlouning o‘z xonasida yotganligini, uni, ma’lum bo‘lishicha, balki ingichka kamar bilan bo‘g‘ib o‘ldirishganini, lekin jinoyat sodir bo‘lgan joyda hech narsa topilmaganini va yana boshqa narsalar haqida allaqachon bilishga ulgurgandi. Konstebel bu «ona suti og‘zidan ketmagan Fred»- dan achchig‘i chiqa boshlagan edi, miss Marpl uning gapini bo‘ldi:


  – Men yoqangizda to‘g‘nag‘ich ko‘ryapman-a.


  Konstebel hayratlanib o‘z mundiriga qarab qo‘ydi.


  – E-ha... bilasizmi, bu haqda nima deyishadi? To‘g‘nag‘ich topib olish – bu baxt topib olish degani.


  – Umid qilamanki, shu safar bu gap to‘g‘ri chiqadi. Endi ayting-chi, mendan nimani bilmoqchi edingiz?


  Polk yo‘talib qo‘ydi va jiddiy tortib, yondaftariga qaradi.


  – Menda marhumaning eri bo‘lmish mister Artur Spenlouning ko‘rsatmalari bor. Uning ta’kidlashicha, siz soat ikki yarimlarda qo‘ng‘iroq qilib, undan soat uchdan chorak o‘tganda bir maslahatli ish bilan siznikiga kirib o‘tishini so‘ragansiz. Men, rostdan ham shunday gap bo‘lgan-bo‘lmaganini sizdan aniqlab olmoqchi edim.


  – Albatta, yo‘q, – dedi miss Marpl.


  – Ya’ni, siz soat ikki yarimda mister Spenlouga qo‘ng‘iroq qilmagansiz, to‘g‘rimi?


  – Ikki yarimda ham, undan keyin ham qo‘ng‘iroq qilmaganman.


  – Shunday deng... – deb qo‘ydi konstebel va mo‘ylovining uchini burab qo‘ydi. – Mister Spenlouning yana aytishicha, u uchdan o‘n daqiqa o‘tganda sizning oldingizga kelgan. Lekin u kelganda, xizmatkoringiz sizni uyda yo‘q degan.


  – Ha, bu rost, – dedi miss Marpl. – Men Ayollar klubida edim.


  – Ha... – deb qo‘ydi konstebel Polk.


  – Serjant, nima, siz mister Spenloudan shubhalanyapsizmi?


  – Hozirgi sharoitda aniq bir gap aytish qiyin, lekin nazarimda, ismini aniq aytolmayman-u, kimdir mendan ko‘ra ayyorlik qilmoqchi.


  – Va siz bu “kimdir”ni mister Spenlou deb o‘ylayapsiz, shundaymi? – dedi miss Marpl.


  Mister Spenlou unga yoqardi. Jikkakkina, qotmadan kelgan, bir oz to‘poriroq bo‘lsa-da, haqiqiy insonning timsoli edi. Undagi boshqalarga g‘alati tuyulgan yagona narsa – uning qishloqda yashashni istashi edi. Unga tegishli har bir narsada uning oldingi hayoti shaharda o‘tganligi bilinib turardi. Kunlardan bir kuni u miss Marplga o‘zining qishloqqa kelib qolish tarixini so‘zlab berdi: « Men umr bo‘yi qishloqda yashashni, o‘zimning bog‘im bo‘lishini orzu qilib yashardim. Men har doim gullarni juda sevganman. Menga turmushga chiqqunga qadar xotinimning hatto o‘z gul do‘koni ham bo‘lgan. Men u bilan o‘sha yerda tanishganman». Bu gaplarda uning nozik his-tuyg‘ulari sezilib turardi. Va bog‘dorchilikdan u hech vaqoni tushunmasa-da, ko‘z oldiga ancha yosh va kelishgan mister Spenlouni keltirish mumkin edi. U urug‘lar, ekin-tikin va boshqalar to‘g‘risida hech narsa tushunmasdi. Unga yoqadigan narsa faqat anvoyi hidlar ufurib turgan gullarga to‘la bog‘i bor uy edi, xolos. U miss Marpldan berilib maslahatlar so‘rar va eshitganlarining barini – bittasini ham qoldirmay, hammasini yondaftariga yozib borardi.


  Mister Spenlou birov tanib birov tanimaydigan kamtarin inson. Shuning uchun ham politsiya u bilan xotini o‘lgandan keyingina qiziqib qoldi. Politsiyaga xos sabr-toqat va qunt bilan kirishilgandan keyingina, u bechora haqida uncha-muncha ma’lumot yig‘ishga erishildi va Sent-Meri-Midda hech narsani sir saqlab bo‘lmaganligi sababli, tez kunda bu ma’lumotlar hammaga ma’lum bo‘ldi.


  Marhuma missis Spenlou yoshligida bir boy oilada oshpaz bo‘lib ishlar edi. U bog‘bonga turmushga chiqqach, ishdan ketadi va eri bilan birga Londonda gul do‘koni ochadi. Do‘kon yaxshigina foyda keltirib, tez kunda gurkirab ketadi, bog‘bon er esa, aksincha, tez orada kasal bo‘lib vafot etadi. Uning bevasi yana ham berilib ishini davom ettiradi va biznesini ancha-muncha kengaytirishga erishadi. So‘ngra esa do‘konini yaxshigina pulga sotib, merosga kichkina bir zargarlik korxonasini olgan, uncha yosh bo‘lmagan mister Spenlouga turmushga chiqadi. Keyinchalik zavodni ham sotib, er-xotin Sent-Meri-Midga ko‘chib kelishadi.


  Gul savdosidan tushgan pullarni missis Spenlou spiritik seanslarida ruhlardan olgan ko‘rsatmalarga amal qilib, sarmoya qilar edi. U bu haqda berilib gapirib berardi. Unga duch kelgan ruhlar juda ham ustomon edilar. Missis Spenlou orttirgan sarmoyalar juda ham foydali, taajjublanarli darajada foyda keltirar edi. Bundan kelib chiqib, missis Spenlouning spiritizmga ishonchi yanayam ortadi, deb o‘ylash mumkin edi. Lekin, buning aksi bo‘lib chiqadi: bu noshukur ayol birdan hamma narsaning bahridan o‘tib, nafas olish mashqlarini o‘rgatuvchi qandaydir bir tezkor hind guruhining ta’siriga berilib ketadi. Lekin, Sent-Meri-Midga kelgach esa, u yana ham o‘sishda davom etadi: ingliz cherkovining ashaddiy targ‘ibotchisiga aylanadi. U kechasi ham, kunduzi ham kohinning uyida qolib ketar, birorta ham cherkov marosimini o‘tkazib yubormasdi. U do‘konlarga borar, kundalik yangiliklarni muhokama qilar va hatto qarta ham o‘ynardi.


  Bir-biriga o‘xshash sokin kunlarning birida to‘satdan qotillik ro‘y berdi.


  Politsiya boshlig‘i polkovnik Melchett inspektor Slekni chaqirtirdi.


  – Bu uning erining ishi, – ishonch bilan dedi inspektor. – Bunga shonchim komil. Hatto xijolat ham bo‘lmadi, xavotirlanmadi ham. Siz uni bir ko‘rsangiz edi!


  – U hattoki o‘zini g‘amdan ado bo‘lgan erga o‘xshab ko‘rinishga ham urinmadimi?


  – Yo‘q-da. Ba’zi birovlar biror narsaga urinib ko‘rishga ham qodir emaslar. U menga xotini uning jonini hiqildog‘iga keltirib yuborganga o‘xshab ko‘rinayapti. Xotinining xayoli doimo biror narsa bilan band bo‘lar ekan – goh yoga, goh esa bir narsa. Oxir-oqibat, eri undan qutulishga ahd qilgan. Hamma narsani ipidan-ignasigacha o‘ylab chiqqan.


  – Unga birortasi qo‘ng‘iroq qilgan-qilmaganini aniqladingizmi?


  – Yo‘q, aniqlay olmadim. Demak, u yolg‘on gapirgan yoki unga telefon budkasidan qo‘ng‘iroq qilishgan. Bu yerda ikkita telefon budkasi bor – biri vokzalda, ikkinchisi esa pochtada. Unga pochtadan qo‘ng‘iroq qilishmagan, chunki missis Bleyd u yerga kirib-chiqadigan hammani ko‘rib turadi. Vokzaldan qilgan bo‘lishlari mumkin. Soat ikkidan yigirma yetti daqiqa o‘tganda u yerdan poyezd o‘tadi, u yer juda sershovqin. Lekin mister Spenlou unga aynan miss Marpl qo‘ng‘iroq qilganini ta’kidlayapti.


  – Sizga kimdir uni atayin uydan chiqishga majbur qilgandek bo‘lib tuyulmayaptimi?


  – Siz yosh Teddi Jerardni nazarda tutyapsizmi? Men, albatta uni ham ro‘yxatga tirkab qo‘ydim, lekin unda missis Spenlouni o‘ldirish uchun hech qanday sabab yo‘q-ku?!


  – Biz bu sabablarni bilmasligimiz mumkin. Uning orqasida esa yaxshigina gunohi bor: qandaydir pullarni yeb ketgan.


  – U albatta – ablah. Lekin o‘shanda uy egalari hali hech narsadan gumonsirashga ulgurmaslaridan, u hamma gunohlarini bo‘yniga olgan.


  – U hozirda Oksford guruhining a’zosi, – dedi Melchett.


  – Ha, u to‘g‘ri yo‘lga tushib oldi. Lekin men baribir u o‘shanda undan gumon qilayotganlarini bilib, o‘z aybini bo‘yniga olayotgan gunohkor rolini o‘ynagan, deb o‘ylayman.


  – Siz skeptik–shuhratparastsiz, Slek, – dedi polkovnik. – Ayt-gancha, miss Marpl bilan bir gaplashib ko‘rmaysizmi? U juda ham aqlli ayol.


  Slek butunlay boshqa narsa to‘g‘risida gap boshladi:


  – Ser, men sizdan yana bir narsa to‘g‘risida so‘ramoqchi edim. O‘lgan ayol yoshligida ser Robert Aberkrombi uyida xizmat qilgan ekan. O‘sha paytda uning uyidan butun bir boylikka teng qimmatbaho toshlar yo‘qolgan, o‘g‘rilarni esa topisha olmagan edi. Siz nima deb o‘ylaysiz, uning bunga aloqasi yo‘qmikin? Yana bu Spenlou ham tayini yo‘q, bir tiyinga qimmat zargarlardan – u olibsotar yoki shunchaki bir qallob bo‘lishi mumkin.


  – Menimcha, bunday bo‘lmasa kerak. Axir u paytda bu ayol mister Spenlouni tanimagan-ku. Men bu ishni yaxshi eslayman. O‘sha paytlarda politsiya doiralarida bu ishga xo‘jayinning o‘g‘li Jim aralashgan, deb ham o‘ylashgan edi. U bezorining juda ham ko‘p qarzlari bo‘lib, u o‘sha o‘g‘irlikdan so‘ng hamma qarzlaridan qutulgan edi. Qariya Aberkrombi esa bu ishni bosti-bosti qilib ketishga harakat qilgandi – u politsiya bu ishga aralashishini xohlamagan edi.


  Miss Marpl inspektor Slekni polkovnik Melchett yuborganini bilgandan so‘ng, juda ham iliq kutib oldi.


  – Polkovnik meni hali ham esidan chiqarmaganidan juda xursandman.


  – Bo‘lmasam-chi! Juda ham yaxshi eslaydi. U aytdiki, agar bu yerda sizning xabaringiz yo‘q biror hodisa ro‘y bergan bo‘lsa, demak, bu narsani bilishga ham arzimaydi.


  – Polkovnik tomonidan bu juda ham katta iltifot, lekin ishoning, men qotillik haqida hech narsa bilmayman.


  – Hech bo‘lmasa, bu haqda nimalar gapirishayotganini ayting.


  – Aytishga-ku aytaman-a, lekin g‘iybatchilarning bo‘lar-bo‘lmas gaplarini qaytarishning nima hojati bor?


  – Bu suhbatimiz so‘roq yoki rasmiy suhbat emas, – inspektor Slek gap ohangini o‘zgartirishga harakat qildi. – Shunchaki, bir dildan gaplashib olsak, degandim.


  – Demak, siz, odamlar qotillik xaqida nima deyishayotganini bilib, keyin haqiqatni aniqlamoqchisiz, shundaymi?


  – Ha, xuddi shunday.


  – Tushunarli. Bu hodisa to‘g‘risida har xil gap-so‘zlar va tahminlar bor. Agar aytish joiz bo‘lsa, odamlar ikki guruhga bo‘linishdi.Bir guruh odamlar marhumaning erini aybdor deyishayapti va bu, albatta, tabiiy. Odatda birinchi shubha erdan yoki xotindan bo‘ladi-ku, shunday emasmi? Bundan tashqari, bunday hodisalar odatda pulni deb sodir bo‘ladi, men esa mister Spenlou xotinining o‘limidan keyin juda ham boy bo‘lib ketadi, deb eshitgandim. Afsuski, bu telba dunyoda bunday taxminlar juda ko‘p hollarda to‘g‘ri bo‘lib chiqadi.


  – Unga meros qolgan pullarni nazarda tutadigan bo‘lsak, siz haqsiz.


  – Xuddi shunday. Bundan tashqari, bu ishni bajarish uning uchun unchalik qiyin bo‘lmagan: xotinini bo‘g‘ib o‘ldirib, orqa eshik orqali hovlidan menikiga kelish, mening bor-yo‘qligimni so‘rash, men unga qo‘ng‘iroq qilib chaqirganimni aytish va uyiga qaytib kirish, go‘yoki xotinini uning yo‘qligida o‘ldirib ketishgandek.


  – Agar moliyaviy sharoitni hisobga oladigan bo‘lsak, – gap boshladi Slek, – ayniqsa, ularning oxirgi paytlarda bir-birlariga munosabatlari yaxshi bo‘lmaganligini hisobga oladigan bo‘lsak...


  – Bo‘lmagan gap, ular bir-birlari bilan juda yaxshi edilar, – miss Marpl uning gapini bo‘ldi. – Agar ular xafalashib qolishgan bo‘lganda, bundan hamma allaqachon xabar topgan bo‘lardi: ularning xizmatkori Gledis Brent buni butun mahallaga yoyib chiqqan bo‘lardi.


  – Xizmatkor buni bilmagan ham bo‘lishi mumkin...– o‘zi ham ishonqiramay, e’tiroz bildirdi inspektor, lekin miss Marpl unga qarab kinoyali kulimsirab qo‘ydi va davom etdi:


  – Lekin boshqa bir guruh odamlar ham borki, ular Ted Jerarddan gumon qilishyapti. U juda ham kelishgan yigit. Afsuski, bunday toifa odamlar atrofdagilarning e’tiborini haddan ortiq o‘ziga tortadi, hattoki chegaradan ham chiqib ketishadi. Masalan, o‘zimizning oxirgi kapellanimizni olaylik – u hammani o‘ziga rom qilib qo‘yardi. Qizlarning hammasi cherkovga borishni boshlashdi – ertalab ham, kechqurun ham. Yoshi katta ayollar esa cherkovning har xil xayriya aksiyalarida qatnasha boshladilar. Unga yana qandaydilar shippaklar ham tikib olib kelishdimi-ey... Bechora rosa xijolat bo‘lardi... To‘xtang. Men nima haqida gapirayotgandim? Aytgancha, Ted Jerard haqida edi... Uning to‘g‘risida har xil mish-mishlar yurardi. U missis Spenlouning uyiga tez-tez kelib turardi. Missis Spenlou menga Tedning qandaydir sektaga... Oksford guruhi edi shekilli, a’zo bo‘lganligini aytgandi. Bu sekta a’zolari hammasi xudoga ishongan va o‘z e’tiqodlariga sodiq bo‘lgan, missis Spenlou bunga juda qiziqardi. Tedni u yerga, albatta, faqatgina diniy qarashlari olib kelganiga men ishonaman, lekin odamlarning qanaqaligini o‘zingiz yaxshi bilasiz-ku.... Ko‘pchilik missis Spenlou u yigitni deb es-hushini yo‘qotib qo‘yib, unga juda katta pul qarz berganligiga ishonadi. Bundan tashqari uni o‘sha kuni vokzalda soat ikkiyu yigirma yettida keladigan poyezdda ko‘rganlar ham bor. Uning uchun vagonning boshqa tomonidan tushib, yo‘lni kesib o‘tgach, devordan sakrab o‘tish, so‘ng esa butalarning u tomoniga o‘tish hech ham qiyin emas edi. Agar shunday bo‘lsa – u Spenloularning uyigacha ko‘rinmay pusib borishi mumkin edi. Xa, aytgancha hamma missis Spenlouning kiygan kiyimidan hayratlanyapti.


  – Hayratlanyapti?


  – U ko‘ylakda emas, xalatda edi, – miss Marpl bir oz qizarinqiradi. – Ba’zilar bunda bir gap bor, deb o‘ylashyapti, men esam bu tabiiy deb hisoblayman.


  – Bu sizga tabiiy tuyulayaptimi?


  – Hozirgi sharoitda – ha. – Miss Marpl inspektorga xotirjamlik bilan va bir oz o‘ylanib javob berdi.


  – Demak, yana erini ayblashga qaytamiz. Sabab – rashk.


  – Yo‘q, yo‘q, mister Spenlou rashk nimaligini bilmaydi! Agar xotini ignalar sanchiladigan yostiqchaga birorta xatchani qadab, undan qochib ketsagina u biror narsani sezgan bo‘larmidi. – Miss Marpl Slekka tikilib qaradi va unga ayolning gaplarida qandaydir tushunarsiz shama bordek tuyuldi.– Inspektor, birorta iz topdingizmi?


  – Miss Marpl, bizning davrimizda qotillar iz qoldirishmaydi.


  – Menga esa bu aynan urfdan qolgan qotillikka o‘xshab tuyulayapti.


  – Siz shunday deb o‘ylayapsizmi? Iltimos, tushuntirib bersangiz.


  – Balki sizga konstebel Polk yordam berar, – sekingina dedi miss Marpl. – Jinoyat sodir bo‘lgan joyga u birinchi bo‘lib borgan.


  Mister Spenlou bog‘dagi o‘rindiqda o‘tirar, uning ko‘rinishi juda ayanchli edi. U asta shunday dedi:


  – Balki menga shunday tuyulgandir, lekin men bolakayning menga qarab «Hoy,sen mabodo Krippenni tanimasmiding?» deb baqirganini aniq eshitdim. Axir Krippen degani bu – o‘z xotinini o‘ldirgan shaxs-ku. Va mening xayolimga: «U menga xotinimni men o‘zim o‘ldirganimni aytmoqchi bo‘ldimi?» degan fikr keldi.


  Miss Marpl ehtiyotkorlik bilan qurib qolgan gul g‘unchasini qirqib tashladi:


  – Albatta, u xuddi shunday demoqchi bo‘lgan.


  – Oh, xudoyim, axir yosh bolaga bu gapni kim uqtirgankin?


  – Tushunarli, – yo‘talib qo‘yib dedi miss Marpl, – bola ota-onasi o‘zaro suhbatlashayotganini eshitgan bo‘lsa kerak.


  – Siz haqiqatdan ham kimdir shunday deb hisoblaydi, deb o‘ylayapsizmi?


  – Sent-Meri-Mid aholisining qoq yarmi shunday deb o‘ylayapti.


  – Axir qanday qilib bunday narsa xayolga kelishi mumkin? Axir men, o‘rnak olsa bo‘ladigan, xotinini suyadigan er edim-ku. Baxtga qarshi, qishloq hayoti unga yoqmasdi, lekin ikkita inson har doim ham hamma narsada bir-birlariga to‘g‘ri kelavermaydi-ku. Sizni ishontirib aytamanki, xotinimning o‘limi menga juda qattiq ta’sir qildi.


  – Tushunaman. Lekin, meni kechirasiz-u, sizning ko‘rinishingizdan bunday deb bo‘lmaydi.


  Mister Spenlou o‘zining jikkak qaddini rostladi.


  – Hurmatli miss, men bir paytlar o‘z xotinidan ayrilib, ko‘chada bemalol zang chalib yurgan (zang urish xitoyliklarning kundalik o‘yini shekilli) xitoy faylasufi haqida o‘qigandim. Uning o‘zini qo‘lga ola bilishi shahar aholisida katta taassurot qoldirgan edi.


  – Afsuski, Sent-Meri-Mid aholisi uchun xitoy falsafasi begona.


  – Lekin, umid qilamanki, siz meni tushunarsiz?


  – Men tushunaman. Mening Genri amakim doim: «O‘z hissiyotlaringni hech qachon bildirma», deb ta’kidlardi. U ham gullarni juda sevardi.


  – Men g‘arb tomonda ayvoncha qurishni rejalashtirayotgandim, – zaharxandalik bilan dedi mister Spenlou. – Atirgulmi yoki glitsiniyalar bilan atrofini o‘rab.... Va yana bitta gul bor, oppoq, gulbarg-lari yoyilib turadi, afsuski, hozir nomini eslay olmayapman...


  Miss Marpl o‘zining uch yoshli nabira jiyani bilan gaplashadigan ohangda dedi:


  – Menda rasmlari bilan berilgan gullarning juda yaxshi ro‘yxati bor. Ko‘rib chiqasizmi? Hozir, men bir necha daqiqaga sizni yolg‘iz qoldiraman.


  Miss Marpl mister Spenlouni qo‘lida ro‘yxat bilan yolg‘iz qoldirib, o‘z xonasiga qarab ketdi. U yerda qog‘ozga qandaydir ko‘ylakni o‘rab, uydan chiqdi va pochta tomonga qarab jadal yo‘l oldi. Tikuvchi Politt pochta joylashgan binoning ikkinchi qavatida yashar edi. Lekin miss Marpl u yerga birdaniga kirmadi. Soat roppa-rosa ikki yarim edi, darvoza oldida Mach Benxemdan kelgan avtobus to‘xtadi. Ichkaridan pochta xodimasi ko‘plab tugunlar, qutilar, xaltalar bilan – o‘zining asosiy ishidan tashqari u yana shirinliklar, arzon kitobchalar va bolalar o‘yinchoqlari bilan ham savdo qilardi, – chiqib keldi. Missis Bleyd qaytib kelgandan keyingina miss Marpl yuqoriga ko‘tarildi, eshikni taqillatib, tikuvchi bilan uchrashdi va undan ushbu ko‘ylakni agar iloji bo‘lsa zamonaviyroq qilib qayta tikib berishni so‘radi. Miss Politt harakat qilib ko‘rishga va’da berdi.


  Politsiya boshlig‘i Melchett miss Marplning tashrifidan juda xayron bo‘ldi.


  – To‘g‘risini aytsam, sizni bezovta qilish menga noqulay, juda ham noqulay. Polkovnik, bilaman, sizning ishingiz boshingizdan oshib yotibdi, lekin siz har doim shunday xushmuomalasizki, shuning uchun men inspektor Slek emas, sizning oldingizga kelishga qaror qildim. To‘g‘risini aytsam, konstebel Polkda ko‘ngilsizliklar bo‘lishini xohlamayman. Lekin, baribir, u qotillik bo‘lgan joyda hech narsaga tegishi kerak emas edi.


  – Polk deysizmi? Sent-Meri-Middagi konstebelmi? U nima qilib qo‘ydi?


  – To‘g‘nag‘ichni olibdi, tushunyapsizmi? Olib, latskaniga taqib qo‘yibdi. Men o‘sha zahoti, buni Spenlouning uyidan olgan bo‘lsa kerak, deb o‘yladim.


  – Xo‘p, mayli, shunday deb faraz qilaylik. Lekin, to‘g‘nag‘ichning bunga nima aloqasi bor? To‘g‘ri, u hech narsaga tegishi kerak emasdi, lekin bu to‘g‘nag‘ich ekan-ku, ayollar ishlatadigan oddiygina to‘g‘nag‘ich.


  – Yo‘q, polkovnik, siz yanglishayapsiz. Bu boshqacha to‘g‘nag‘ich, juda ham ingichka, ularni mana bunday qutichalarda sotishadi. Ulardan tikuvchilargina foydalanishadi.


  Melchett miss Marplga tikilgancha qarab qoldi: u endigina biror narsani tushuna boshlaganga o‘xshardi. Miss Marpl boshini qimirlatib qo‘ydi:


  – Ha-ha, hammasi ochiq-oydin ko‘rinib turibdi. Missis Spenlou xalatda edi, chunki u yangi ko‘ylagini kiyib ko‘rishga tayyorlanib turgandi. Miss Politt unga yana biror narsani o‘lchab ko‘rish kerakligini aytgan bo‘lsa kerak – bo‘yniga o‘lchagichni tashlagan – uchini aylantirib burashgina qolgan. Men surishtirib ko‘rdim, bu unchalik qiyin emas ekan... Shundan so‘ng miss Politt xotirjamgina tash-qariga chiqqan, eshikni yopgan va xuddi endigina kelgandek eshikni taqillata boshlagan. Lekin bu to‘g‘nag‘ich uning missis Spenlouning uyiga allaqachon kirib, chiqqanini tasdiqlaydi.


  – Siz mister Spenlouga ham u qo‘ng‘iroq qilgan deb o‘ylaysizmi?


  – Albatta. U ikki yarimda pochtadan qo‘ng‘iroq qilgan – bu paytda avtobus keladi va bir necha daqiqa davomida u yerda hech kim bo‘lmaydi.


  – Lekin, nima uchun, azizim miss Marpl, nega? Axir odamlarni shunchaki, hech qanday sababsiz o‘ldirishmaydi-ku?


  – Mening tushunishimcha, bu jinoyatning ildizi juda chuqur. Bilasizmi, mening ikkita amakivachcham bo‘lardi – Entoni va Gordon. Entoni nimaga qo‘l ursa doim omadi kelardi, bechora Gordonning esa hech ishi yurishmasdi: goh poygada otining oyog‘i sinardi, goh birjada aksiyalarning, gohida yer uchastkalarining narxi tushib ketardi... Menimcha, o‘sha o‘g‘irlikda bu ikki ayolning ham qo‘li bo‘lsa kerak. Xizmatkor va oshpazning. O‘sha paytda bitta narsani oxirigacha hal qilishmagan: oshpaz ayol bog‘bonga turmushga chiqibdi, gul do‘koni sotib olish uchun pulni ular qayerdan olishgan? Javob oddiy – bu uning o‘g‘irlikdan tushgan pullardan hissasi edi. Ha, menimcha «o‘g‘irlikdan tushgan pullar» desak juda to‘g‘ri bo‘ladi. Shundan keyin u nimaga qo‘l ursa hamma yerda omadi chopaveradi. «Pul pulni chaqiradi», degan gap xuddi unga qarata aytilgandek. Lekin ikkinchi ayol esa juda ham omadsiz bo‘lib chiqadi: oxiri borib-borib u oddiygina tikuvchi bo‘lib qoladi. Ular uchrashib qolishadi. Boshida hammasi sip-silliq edi, lekin keyin bu yigitcha – Ted Jerard paydo bo‘ladi. Menimcha, missis Spenlou oldinlari ham vijdoni qiynalgan, axir u juda ta’sirchan va xudojo‘y bo‘lgan-ku. Ted albatta missis Spenlouning «o‘z gunohlarini bo‘yniga olishini, xudo oldida yuzini yorug‘ qilib olishini» talab qilib turib oladi. Bilishimcha, Ted uni ko‘ndirgan ham bo‘lsa kerak. Lekin miss Politt esa qamoqqa tushishni hech ham istamaydi va aybini bo‘yniga olishga qarshilik qilishga qaror qiladi.U har doim ham johil va nomussiz bo‘lgan bo‘lsa kerak. Agar vijdonli va tentak mister Spenlouni ushbu jinoyatda aybdor qilishsa, bu ayol pinagini ham buzmagan bo‘lardi.


  –Ha, – gap boshladi polkovnik. – Buni tekshirib ko‘rsak bo‘ladi. Miss Politt haqiqatan ham o‘sha uyda xizmatkor bo‘lib ishlaganligini aniqlashimiz mumkin, lekin ...


  – Buning qiyin joyi yo‘q, – miss Marpl uni tinchitdi. – U hamma narsani darrov bo‘yniga oladi. Va yana menda uning o‘sha o‘lchagichi bor. Men uni ... o‘g‘irlab oldim. Bilasizmi, ushbu o‘lchagich bilan uning jinoyatini isbotlash mumkin yoki mumkin emasligiga bu ayolning aqli yetmaydi. – Miss Marpl uni tinchitayotgandek jilmayib qo‘ydi. – Ishonavering, hammasi silliq bitdi.


  Bu so‘zlarni u, polkovnik qachonlardir Sandxerstdagi harbiy akademiyaga imtihon topshirish uchun ketayotganida xolasi uni kuzatib omad tilayotganda aytgandek ohangda aytdi.


  Polkovnik esa o‘sha kuni imtihondan muvaffaqiyatli o‘tgan edi.


  Ingliz tilidan Muhabbat Ismoilova tarjimasi


  Agata Kristi



  SHOHIDA


  (hikoya)


  Jinoiy ish bo‘yicha jalb etilgan janob Meyxern o‘rta bo‘yli, qotma, did bilan kiyinadigan oliftanamo kishi edi. U advokatlar ichida o‘ziga yarasha obru-e’tiborga ega edi. Uning kulrang va har bir narsaga diqqat bilan boqadigan o‘tkir ko‘zlari suhbatdoshiga uning qanchalik idrokli kishi ekanini ko‘rsatib turardi. Advokat o‘z mijozlari bilan quruqqina gaplashsa-da, gap ohangida badxohlik alomati sezilmasdi. Uning bu galgi mijozi qastdan odam o‘ldirishda ayblanayotgan edi.


  — Siz tushgan vaziyat o‘ta jiddiy ekani, siz hamma narsani ochiqchasiga tan olsangizgina bu vaziyatdan chikib ketishingiz mumkinligini yana bir karra eslatib o‘tishni burchim deb bilaman.


  Bu xitob uning qarshisida atrofida ro‘y berayotgan ishlarga befarq va lanj bir kayfiyatda o‘tirgan, o‘ttiz yoshlar atrofidagi yigitga qaratilgan edi. Biroz fursat o‘tib, u ma’nosiz nigohlarini janob Meyxernga qaratdi.


  — Bilaman, — dedi so‘nik va umidsiz tovushda. — Siz ilgariyam ogohlantirib edingiz. Ammo... g‘araz niyatda va shafqatsizlarcha odam o‘ldirganlikda ayblanayotganimga ishonolmayapman.


  Meyxern faqat faktlarga ishonishga ko‘nikib qolgan, unga hissiyotchanlik begona edi. U ko‘zoynagini olib, shoshilmasdan har ikkala ko‘zini artib chiqdi.


  — Ishqilib, janob Voul, bu ko‘ngilsizlikdan qutilib chiqishingiz uchun ancha ter to‘kishingiz kerak. Hali ko‘rmaganday bo‘lib ketarsiz. Biroq men sizga qarshi vajlarning salmog‘i va sizni qaysi yo‘l bilan himoya qilish qulayroq bo‘lishini bilib olishim kerak.


  Ish u qadar chalkash emasdi va ayblanuvchiga qo‘yilgan ayb ham aniq-tiniq bo‘lib, hech kimda shubha tug‘dirmasdi. Hech kimda. Biroq ayni damda janob Meyxernning o‘zida shubha tug‘ildi.


  — Siz meni chindan aybdor sanaysizmi? — so‘radi Leonard Voul. — Xudo haqqi qasam ichaman, mening aybim yo‘q. Shunchaki qutulib chiqish mushkul bo‘lgan to‘r ichiga tushib qolganman. Lekin men o‘ldirganim yo‘q. O‘ldirganim yo‘q!


  Bunday vaziyatda hech bir kimsa o‘z aybini bo‘yniga olmasdan qolmasdi. Buni janob Meyxern hammadan yaxshi biladi. Ammo bu narsani ich-ichidan tan olsa-da, bunga to‘la amin emasdi. Pirovardida, Voul chindan ham begunoh bo‘lib chiqishi hech gap emasdi-da.


  — Barcha dalillar sizga qarshi, janob Voul. Shunday esa-da, ishonaman sizga. Xo‘sh, faktlarga qaytsak, Siz Emili French xonim bilan qanday tanishgansiz?


  — Oksford stritda edim. Bir keksa ayol ko‘chani kesib o‘tayotgandi. U bir qancha tugunlarni ko‘tarib ketayotganida, yulning yarmiga borib, ularni qo‘lidan tushirib yubordi. Ularni yig‘ib olaman, deganida, shitob bilan ketayotgan avtobusning tagida qolib ketishiga oz qoldi va bir amallab piyodalar yo‘lagiga yetib oldi. Men sochilib yotgan tugunchalarni yig‘ib, changni qoqib ayolning qo‘liga tutqazdim.


  — Siz uning hayotini qutqarib qolganman, degan da’voda emassiz-a?


  — Albatta yo‘q. Shunchaki odamgarchilik yuzasidan kildim bu ishni. Rost, u menga qo‘yuq minnatdorchilik bildirdi, hatto yelkamni qoqib, bunaqa olijanoblik hozirgi yoshlar uchun tanqis bo‘lib qolganini ham aytib o‘tdi. Xullas, keyin men yo‘limda davom etdim. Men u bilan bir kuni kelib qayta ko‘rishib qolishimizni xayolimga ham keltirmaganman. Biroq hayot kutilmagan tasodiflarga to‘la. Kunlarning birida uni bir oshnamning uyida kechki ovqat mahali uchratib qoldim. U meni darrov tanidi va yaqindan tanishishni taklif etdi. Oti Emili French ekani va Kriklvudda yashashini o‘shanda bilganman. Picha gurunglashdik. U fikrimcha kirishimli ayol ekan Keyin u meni uyiga taklif qildi. Men imkon topsam biror kuni unikiga o‘tishimni aytdim, u esa aniq bir kunni tayinlashimni so‘radi. Men uning uyiga borgim kelmayotgan bo‘lsa-da... uning taklifini rad etish noqulay va beodoblik bo‘lardi... Shanbani belgilaganimizdan keyin u ketdi. Oshnalarim uning juda boy ayol ekani, kattakon bir uyda, bittagina oqsoch va sakkizta mushugi bilan yashashini aytishdi.


  — Demak, siz uning o‘ziga to‘q ayol ekanini chindan ham u ketganidan keyin eshitdingiz? — so‘radi Meyxern.


  — Agar siz buni ataylab ayolning o‘zidan so‘rab olgan deb o‘ylayotgan bo‘lsangiz... — Voul shu tariqa alam bilan o‘zini oqlashga tirishgan paytda Meyxern uning gapini oxiriga yetkazish uchun imkon bermadi.


  — Men hech narsani o‘ylayotganim yo‘q. Men faqat ayblov jarayonida qanday savollar paydo bo‘lishini oldindan tasavvur qilyapman. Miss French ko‘zdan panada, o‘ta yopiq muhitda yashagan. Chetdan qaragan kishi uning badavlat ayol ekanini bilmagan bo‘lardi. Eslab ko‘ring-chi, uning puli ko‘p ekanini sizga kim birinchi bo‘lib aytgandi?


  — Og‘aynim Jorj Garvi.


  — U buni tasdiqlay oladimi?


  — Bilmadim. Oradan ancha vaqt o‘tdi.


  — Ko‘ryapsizmi, janob Voul. Ayblovning birinchi vazifasi sizningg pulga muhtoj yashaganingiz, marhumaning puldor ekanini bilganingizdan keyin u bilan tanishishga oshiqqaningizni isbolashdan iborat bo‘ladi.


  — Axir, aslida...


  — Juda ko‘p narsa o‘sha og‘ayningizning xotirasiga bog‘liq. U o‘sha gurungni eslarmikin?


  Leonarda anchagina jim qoldi, keyin bosh chayqab sokin javob qaytardi:


  — Bilmadim, janob Meyxern. Bizning gapimizni ko‘pchilik eshitib o‘tirgandi. Hatto kim birovi hazillashib, o‘sha boy ayolning boshini aylantirib olishimni maslahat bergandi.


  — Afsus, ming afsus, — Advokat o‘z qiziqishlaprini yashirib o‘tirmadi. — Ammo sizning dangal gaplaringiz menga yoqyapti. Xullas, siz miss French bilan tanishib oldingiz. Bu tanishuv birgina tashrif ila tugamadi, albatta, to‘g‘rimi? Siz Kriklvudga katnashda davom etdingiz. Qiziq, sizdek kelishgan, yosh va baquvvat yigitning o‘sha keksa xonim bilan uchrashib turish uchun vaqt topa olishi biroz shubhali. Uni sizga yana nima bog‘lab turgan bo‘lishi mumkin?


  Leonrada Voul gap topolmay biroz chaynalib qoldi.


  — To‘g‘risi, buning sababini o‘zim ham yaxshi tushunmayman. Men unikiga birinchi marta borganimdayoq u yolg‘izlikdan bezib ketganini aytib, uning holidan tez-tez xabar olib turishimni iltimos qildi va menga bo‘lgan moyilligini yashirib o‘tirmadi. Men esa uning taklifini qaytarishni o‘zimga ep ko‘rmadim va tez-tez kelib turishga so‘z berdim. Axir kimningdir o‘zingga ixlosi borligini, kimgadir kerakligingni his qilish yoqimli emasmi?


  Janob Meyxern bu gal ko‘zoynagini burnidan olib chuqur tafakkurga cho‘mgan holda arta boshladi.


  — Sizni tushundim, desam ham bo‘ladi, — dedi u uzoq jimlik so‘ngida. — Fikrimcha bu holat psixologik jihatdan asosga ega. Kim bilsin ayblovchilar balki boshqacha o‘ylashar. Qani, davom eting-chi? Qachon Miss French ish boshqarishda yordam berishingizni so‘rab iltimos qildi?


  — Albatta, birinchi borgan kunimda emas. Bungacha u turli qog‘ozlar bilan ishlash uning joniga tekkani haqida gapirib, ko‘pgina kapital qo‘yilmalari bilan bog‘liq tashvishlardan bezovta ekanini aytgandi.


  Janob Meyxern Voulgina tezgina o‘tkir bir nigoh tashlab qo‘ydi.


  — Miss Frenchning oqsochi Janet Makkenzi o‘z bekasining o‘ta ziyrak ayol bo‘lgani, barcha ishlarni o‘zi nazorat ostida tutib turganini ta’kidlagan. Uning bankirlari ham bu fikrni tasdiqlashadi.


  — U menga butunlay boshqacha gapirgandi.


  Janob Meyxern yana Voulga qadaldi. Hozir uning Voulga nisbatan ishonchi ortayotgan edi. U qalbida mana shu yoshgina yigitga mehr uyg‘ongan Miss Frenchning uni o‘z uyida tutib turishnig eng maqbul yo‘lini topganini tasavvuriga sig‘dira oldi: Ayol moliyaviy ishlarda yordam berishni yigitdan shaxsan iltimos qilgan bo‘lishi juda-juda tabiiy. U yigitning ko‘nglini ovlash maqsadida unga yana bir karra iltifot ko‘rsatmoqchi bo‘lgandir ehtimol. Balki u qanchalik badavlat ayol ekanini yigitga ko‘rsatib qo‘ygisi ham kelgandir. O‘ta sermulohaza va idrokli bo‘lgan Emili French har bir narsani munosib baholab kelgan.


  Janob Meyxern Voulning hissiz yuziga termilib turib ana shularni xayol qildi.


  — Demak, siz miss Frenchning iltimosiga ko‘ra, uning ish boshqaruvchisi bo‘lishga rozi bo‘ldingiz?


  — Ha.


  — Janob Voul. — Advokat har bir gapini chertib-chertib gapira boshladi. — Men hozir sizga o‘ta jiddiy bir savol beraman va siz menga faqat to‘g‘risini aytishingiz kerak. Moliyaviy munosabatlarda sizning ishingiz ancha ahamiyatli bo‘lmagan. Marhumaning fikricha, siz faqat uning ishga aloqador bo‘lmagan qog‘ozlarni tartibga keltirish bilan shug‘ullangansiz. Aslida bu qog‘ozlarning aksariyati juda muhim va qimmatli bo‘lgan. Siz ulardan biror marta shaxsiy manfaatingiz yo‘lida foydalanganmisiz? Faqat avval yaxshi o‘ylab keyin javob bering.


  Voul bir daqiqa ham o‘ylab o‘tirmadi.


  — Hamma ishni halol va vijdonan bajarganman. Men nima ish qilgan bo‘lsam, miss Frenchning foydasini ko‘zlab qilganman.


  — Lekin nazarimda bunaqa jiddiy ishlarda qilvirlik qilish uchun sizning fahmu farosatingiz yetadi.


  — Kim bilsin, — yelka qisdi Voul.— Menda uni o‘ldirish uchun birorta ham asos yo‘q edi. Qolaversa, mening faqat boylik orttirish maqsadida u bilan aloqani uzmagan bo‘lsam, uning o‘limi hamma umidlarimin chippakka chiqargan bo‘lardi.


  Advokat yana ko‘zoynagini artishga tushdi


  — Janob Voul, nahotki, siz miss French butun boyligin sizga vasiyat qilib qoldirganidan bexabar bo‘lsangiz?


  — Nima?


  Voul stuldan sapchib turarkan, janob Meyxernga hayrat ila tikilib qoldi. Meyxern esa, boyagi gapni qaytarish o‘rniga shunchaki bosh irg‘ab qo‘ya qoldi.


  — Siz bu vasiyatnoma haqida hech narsa bilmasdim, demoqchimisiz?


  — Ishoning, bu men uchun kutilmagan yangilik bo‘ldi.


  — Biroq, xonimning oqsochi buning aksini aytyapti. Uning gaplariga karaganda, xonim bu qarorga kelishdan ilgari gapning bir uchini o‘z joriyasiga ham chiqarib qo‘ygan ekan.


  — Janet aldagan! U o‘ta badgumon va hasadgo‘y kampir. Uni bekamning o‘zi ham yoqtirmasdi. Menga undan bir necha marta nolib gapirgan.


  — U sizga tuhmat qilyapti, deb o‘ylayapsizmi?


  — Yo‘g‘-e, unga buning nima keragi bor? — u advokatga g‘alati qarab qo‘ydi.


  — Bilmadim. Lekin u sizdan qattiq g‘azabda.


  — Dahshat! Bundan chiqdi, men turli yo‘llar bilan qo‘rqitib, miss Frenchni mening foydamga vasiyatnoma yozishga majbur qilganim va uyda hech kim yo‘q paytda uni... Ertalab esa u o‘lik holda topilgan. O‘, parvardigor, bu ne ko‘rgulik?


  — Uyda o‘sha kuni marhumdan bo‘lak hech kim yo‘q deb o‘ylagan bo‘lsangiz, adashasiz, janob Voul, — deya uning gapini shart bo‘ldi advokat. — Esingizda bo‘lsa, Janet o‘sha kuni har kungidan ertaroq uyiga ketgan — uning dam olish kuni edi. Biroq soat to‘qqiz yarimlarda orqaga qaytishga to‘g‘ri kelgan. Janet yashirin yulakdan uyga kirib, tepaga ko‘tarilgan va ichkaridan g‘o‘ng‘ir-g‘o‘ng‘ir ovozni eshitib qolgan. Ovozlarning biri uning bekasiga tegishli bo‘lgan, ikkinchisi esa, qandaydir erkakniki ekan.


  — To‘qqiz yarimda... men... — Birdan Voulning yuziga qon yugurib, ko‘zlari chaqnab ketdi. — To‘qqiz yarimda? Men ozodman endi!!!


  — Ozodsiz? Nimani nazarda tutyapsiz? — ajablandi janob Meyxern.


  — Bu vaqtda men uyda o‘tiruvdim. Xotinim buni tasdiqlashi mumkin. Taxminan, o‘nta kam to‘qqizlarda mis French bilan xayrlashib chiqqanman. To‘qqizu yigirmalarda men kechki ovqatga o‘tirgandim. Yo rab, o‘zingga shukur!


  — Unda miss Frenchni kim o‘ldirgan bo‘lishi mumkin?


  — Ehtimol, bosqinchi o‘g‘rilar bo‘lishi mumkin? Janetning menga adovatiga ishonib, politsiya noto‘g‘ri yo‘ldan bordi va vaqtni bekor o‘tkazib yubordi.


  — Balki, shundaydir, — dedi advokat. — O‘zingiz o‘ylab ko‘ring, Janob Voul. Siz soat to‘qqiz yarimda uyda bo‘lganman, deyapsiz. Oqsoch esa, uyda erkak kishining ovozini eshitgan. Nahotki, miss French bosqinchi bilan gaplashib o‘tirgan bo‘lsa?


  — Axir, men... — Voul nima deyishini bilolmay, so‘zini yo‘qotib qo‘ydi. — Har holda mening bu yerda hech kanaqa aybim yo‘q. Dalilim bor. Siz darhol xotinim Romeyn bilan uchrashishingiz kerak. U mening gaplarimni tasdiqlaydi.


  — Albatta, — rozilashdi janob Meyxern. — Men allaqachonlar xotiningiz bilan uchrashmoqchi edim. Lekin u Londonga jo‘nab ketgan ekan. Missis Voulning bugun qaytishini eshitganimdan keyin siz bilan gaplashib bo‘lgach, uning yoniga borishga qaror qilgan edim.


  Voul qoniqish bilan bosh irg‘adi. U endi tamomila xotirjam tortib qolgandi.


  — Uzr, janob Voul, siz xotiningizni judayam yaxshi ko‘rsangiz kerak?


  — Albatta.


  — U-chi, uyam sizni sevadimi?


  — O, Romeyn menga juda sadoqatli. U men uchun hamma narsaga tayyor.


  Voul xotini haqida juda to‘lqinlanib gapirar ekan, janob Meyxern biroz bezovtalana boshladi. Axir o‘z erini jonidan ortiq sevadigan ayolning erining foydasiga berayotgan ko‘rsatmasiga kim ham ishonardi?


  — To‘qqizu yigirmada uyga qaytganingizni xotiningizdan boshqa yana kimdir ko‘rdimi? Masalan, xizmatkoringiz?


  — Bizning oqsochimiz qatnab ishlaydi. U soat yettida uyiga ketadi.


  — Ko‘chada ham birontaga ko‘zingiz tushmadimi?


  — Tanishlardan hech kimni ko‘rmadim. To‘g‘ri, yo‘lning yarmini avtobusda bosib o‘tdim. Balki, konduktor meni eslab qolgandir?


  Janob Meyxern shubhali bosh chayqadi:


  — Xotiningizning ko‘rsatmasini yana kim tasdiqlab berishi mumkin?


  — Hech kim. Axir shusiz ham meni oqlash mumkin emasmi?


  — Men ham shunga umid qilaman.


  Janob Meyxern o‘rnidan turayotib, Voulga qo‘l uzatdi.


  — Har holda men sizning aybsiz ekaningizga ishonaman va bu sudda o‘z isbotini topishiga umid qilaman.


  Leonardning yuziga tabassum yoyildi.


  — Men ham umidvorman. Axir menda haqqoniy alibi bor-ku?


  Janob Meyxern hech narsa demasdan xonadan chiqdi.


  Voullar oilasi Peddington-Grindagi kichkina, nazarnogir bir uyda turishardi. Janob Meyxern o‘sha yoqqa yo‘l oldi.


  Eshikni Voul "qatnab ishlaydi" deb aytgan o‘rta yashar, miqti xizmatkor ayol ochdi.


  — Missi Voul qaytdilarmi?


  — Ha, bir soat bo‘ldi. Lekin u kishi sizni qabul qila olarmikinlar?


  — Manavini ko‘rsatsanigz qabul qilsa kerak, — advokat shunday deya tashrifnomasini unga uzatdi.


  Ayol advokatga ishonqiramay qarab turdi-da, uning qo‘lidagi qog‘oz parchasini ehtiyotkorlik bilan oldi va eshikni shundoq uning yuziga yopib, ichkari kirib ketdi. U bir necha daqikadan keyin ortiga qaytdi, bu paytda uning muomalasi ham biroz o‘zgargan edi.


  — Kiring, marhamat.


  Advokat ayolning izidan ixcham va shinam oshxonaga o‘tdi. Uning qarshisidan baland bo‘yli, xushqomat va qorasoch sanam ohista odimlab kelardi.


  — Mister Meyxern? Adashmasam, siz erimning ishi bilan shug‘ullanyapsiz, hozir uning yonidan kelyapsiz. shunaqami? Marhamat, o‘tiring.


  Uning yengil va sal g‘aliz talaffuzi ajnabiy ekanini ko‘rsatib turardi. Janob Meyxern zimdan razm solib, ayolning oppoq va keng yelkalari, jozibali qaroqlari va qo‘llarining nozik harakatiga e’tibor berdi. Uning tashqi ko‘rinishidagi har bir belgi uning g‘ayriingliz ekanidan dalolat berardi.


  — Muhtarama Voul xonim, o‘zingizni qo‘lga oling, tushkunlikka tushmang, — deya gap boshladi advokat o‘tirayotib: ammo, ayolning yuz ifodalarida hech qanday tushkunlik alomati yo‘q edi. Aksincha u o‘zini juda erkin va xotirjam tutayotgandi.


  "G‘alati ayol ekan. Shunaqa beta’sirki, g‘ashing keladi" – o‘yladi Meyxern. Bu ayol bilan uchrashgan ilk daqiqada u o‘zini biroz noqulay sezgandi. Hozir uning qarshisida javobini topish o‘ta mushkul bo‘lgan bir jumboq turardi, go‘yo.


  Janob Meyxern Voul bilan kechgan suhbatning qisqacha mundarijasini bayon etdi. Ayol esa, uning gaplarini diqqat bilan, boshini irg‘ab-irg‘ab eshitdi.


  — Demak, — dedi u, advokat gaplarini tugatgach, — u soat to‘qqizu yigirmada uyiga qaytib kelganini tasdiqlashimni istaydi, shunaqami?


  — Axir, u rostdan ham shu payti kelmaganmidi?


  — Gap bundamas. mening gaplarimga ishonadilarmi, yo‘qmi, shuni bilmoqchiman. Kimdir gapimni tasdiqlaydimi?


  Janob Meyxern o‘zini yo‘qotib qo‘ydi. Ayolning maqsadi nima o‘zi? Nega u o‘zini bunchalar loqayd tutyaptiykin?


  — Hech kim, — dedi advokat quruq ohangda.


  Bir-ikki daqiqa Romeyn sokin o‘tirdi, keyin uning lablari orasidan kinoyali tabassum sizib chiqdi. Nega iljayyapti bu o‘zi? Janob Meyxernning qalbidagi isyon yana kuchlana boshladi.


  — Voul xonim, sizning eringizga qanchalik sodiq ekaningizni yaxshi bilaman.


  — Ma’zur tuting, nima dedingiz?


  Bu savol boyaqish advokatni tamoman shoshirib qo‘ydi va jur’atsizgina savolini qaytardi.


  — Bu gapni sizga uning o‘zi aytdimi? Eh, erkak zoti buncha ahmoq bo‘lmasa? — deya ilkis stuldan turib ketdi ayol.


  Meyxernning ichidagi gumon endi haqiqatga do‘nib ulgurgan edi.


  — Uni ko‘rgani ko‘zim yo‘q! Eshityapsizmi? Nafratlanaman. Uning kanday osishlarini o‘z ko‘zlarim bilan ko‘rsam edi!


  Janob Meyxern lol bo‘lib qoldi. U ayolga sekin yaqinlashdi.Uning nigohlarida, ovozida hatto nafasida ham g‘azab namoyon edi.


  — U o‘sha kuni kechasi 9:20 da emas, 10:20 da keldi desam, nima bo‘pti? U vasiyatnoma haqida oldindan bilgani, shuning uchun u ayolni o‘ldirishga qaror qilgani haqida aytib bersam-chi? Axir o‘zi menga hammasini aytib bergandi. Bularning barini sudda aytib bersam, nima qipti?


  Meyxernning nazarida ayolning ko‘zlari o‘t chaqnatib turardi. Advokat bir amallab o‘zini tutib turdi-da, qat’iy javob qaytardi.


  — Siz eringizga qarshi ko‘rsatma berishga jalb etilishingiz mumkin emas. Qonun shunaqa.


  — U mening erim emas.


  Shu daqiqada Meyxern hozirgina eshitgan gapini mulohaza qilishga tushdi.


  — Erim emas, — qaytardi u va anchagacha jim qoldi. — Men Venada aktrisa edim. Erim bor edi, hozir ham bor, faqat... jinnixonada. Ko‘ryapsizmi, Voul bilan bizning nikohimiz qonuniy emas. Va men bundan xursandman.


  — Sizdan faqat bir narsani eshitishni istardim, — janob Meyxern yana his-tuyg‘ulardan mosuvo advokat Meyxernga aylandi, — Siz nima sababdan o‘z e... Janob Voulga nisbatan qarshi oyoqqa turdingiz?


  — Bu haqda gapirishin istamayman. Bu mening sirim bo‘la qolsin.


  Janob Meyxern yo‘talib qo‘ydi:


  — Suhbatni bu tarzda davom ettirishdan foyda yo‘q. Mijozim bilan yana bir bor gaplashib ko‘rganimdan keyin siz bilan ham gaplashib olarmiz.


  Shu choq sobiq Voul xonim erkakning ro‘parasiga kelib to‘xtadi va shu asnoda advokat uning shahlo o‘zlari bilan yana bir karra yaqindan to‘qnashdi.


  — Ochig‘ini ayting. Siz bu yoqqqa kelishingizdan ilgari uning aybsiz ekaniga ishonib edingizmi?


  — Ha.


  — Sizga juda achinaman, — u yana sirli tabassum hadya qildi.


  — Hozir ham ishonaman unga, — dedi janob Meyxern. — Xayr.


  U ko‘chada ketib borarkan, ko‘z o‘ngidan Romeynning qiyofasi ketmasdi. G‘alati ayol. Tushunarsiz va xavfli ayol... Politsiya mahkamasida dastlabki tergov ishlari jadal borardi. Jinoiy ishning asosiy shohidlari maqtulaning joriyasi Janet Makkenzi va kelib chiqishi avstris bo‘lgan Leonard Voulning xotini sanalmish Romeyn Xeylger edilar.


  Voul ishi sudga oshirildi. Sud boshlanishidan sal avvalroq kechki pochta orqali Meyxern bir maktub oldi. Xat iflos xatjildda, arzon qog‘ozda va aji-buji harflarda o‘ta savodsizlik bilan bitilgan edi. Meyxern xatning mazmun-mohiyatidan to‘la xabardor bo‘lish uchun uni ikki qayta o‘qishga majbur bo‘ldi. Xatni ta’sirchan ko‘rsatishga uringan g‘aliz jumlalar olib tashlansa, qolgan birikmalar sof inglizcha shaklga solinsa, qo‘yidagi ma’no kelib chiqardi: "Hurmatli janob! Siz anavi bechoraning ishi bilan shug‘ullanayotgan bo‘lsangiz kerak. Agar siz uning ajnabiy xotini haqida biror qiziqarli gap eshitishni istasangiz, bugun kechki payt Stepniga yetib keling. U yerdagi o‘n oltinchi uyda miss Mogsnning uyini so‘rang. O‘zingiz bilan ikki yuz funt ola kelishni ham unutmang".


  Janob Meyxern bu g‘aroyib jumlalarni qayta-qayta o‘qib chiqdi. Avval bu xat unga oddiy bir jumboq bo‘lib tuyulgan esa-da. Advokat chuqurroq fikr yuritib u bilan hazillashishmayotganini tushunib yetdi. Janob Voulning qutulib qolishi ham shu maktub egasi beradigan ma’lumotga bevosita bog‘liq.


  Xullas, janob Meyxern qaror qildi...


  U xatda ko‘rsatilgan uch qavatli vayronani topish uchun chang va iflos ko‘chalar, faqirlik hidi kelib turgan xaroba guzarlarni uzoq kezishga majbur bo‘ldi. Janob Meyxern kir latta qoplagan eshikni chertganida hech kim javob qaytarmadi. Qayta chertilgach, avval shaloplagan qadam tovushlari eshitildi, keyin eshi qiya ochilib, ichkaridan bir juft ko‘z advokatga boshdan-oyoq razm sola boshladi. Keyin esa eshik tabaqasi katta ochilib, bo‘sag‘ada bir ayol paydo bo‘ldi.


  — Bu senmisan? — so‘radi xirilloq ovozda, — Bir o‘zingmisan? Kir tezroq.


  Janob Meyxern egilib, gaz chirog‘i xiragina yoritib turgan kichkina va juda iflos xonaga kirdi. Burchakda yig‘ilmagan to‘shak, o‘rtada g‘ichirloq stol va puturdan ketgan ikki stul turardi. Advokatning ko‘zlari g‘ira-shiraga ko‘nikkach, u bu xarobat bekasiga diqqat bilan razm sola boshladi.U o‘rta yoshlardagi qaddi dol, nari-beri kiyingan ayol edi. Uning mavxum tusdagi, anchadan beri taroq tegmagan sochlari yelkalarida to‘zg‘ib yotardi. Yuzlari to ko‘zlari qadar ola-bula sharf bilan o‘rab olingan edi. Ayol janobning oshkora taajjubli nigohlariga ayol zaharxanda bilan javob qaytardi.


  — Nega angrayib qolding? Yuzimni yashirib olganimga hayron bo‘lyapsanmi? istasang, mening mislsiz chiroyimdan bahra olishing mumkin. Faqat, ko‘rib o‘zingni yo‘qotib qo‘ymasang, bas.


  U shu gaplar bilan sharfini yechganida, uning chap yonog‘idagi qip-qizil va mudhish chandiqlarni ko‘rib, advokatning hushi boshidan uchdi.


  — Xo‘sh, meni o‘pmoqchimisan? Yo‘q? O‘zim ham shunaqa deb o‘ylovdim. Bir paytlar men ham hurliqo edim. Yuzimdagi bu naqshi nigor qaerdan kelganini bilasanmi? Kuporosdan. Anavilar...— u shunday deya og‘iz olib bo‘lmaydigan haqoratomuz gaplarni yog‘dira ketdi. U gapirib tinchiganidan keyin ham qo‘llarining tinimsiz qaltirog‘i bosilmadi.


  — Bas, — dedi Meyxern uzoq davom etgan jimlikni buzib. — Bilishimcha, siz menga Lnonard Voul ishi buyicha qadaydir ma’lumot bermoqchi edingiz?


  Miss Mgson ayyorona ko‘z qisdi:


  — Puli-chi, jonginam? — dedi xirillab. — ikki yuztani cho‘zib qo‘ysang, senga kerakli narsani qo‘lingga tutqazaman.


  — Masalan nimani?


  — Xat. O‘sha ayolning xati. Xo‘sh, bunga nima deysan? Faqat, u mening qo‘limga qanday tushib qolganini so‘ramasang, bas. Ikki yuzni to‘laysan — xat seniki.


  — O‘n funt! Boshqa bir chaqa ham bermayman. Agar, o‘sha menga asqotadigan bo‘lsa, albatta.


  — Nima? Bor-yo‘g‘i-ya? — Ayol yana baqirib-chaqirishga o‘tdi.


  — Yigirma, — dedi janob pinagini buzmay. — Bu mening oxirgi gapim.— Advokat hamyonini kavlashtirishga tushdi. — Bor pulim shu.


  Ayol naqd pulni ko‘rib, biroz o‘zini yo‘qotib qo‘ydi. Allanarsalarni g‘o‘ldirab-g‘o‘ldirab karavotiga yaqinlashdi va matrasni ko‘tardi.


  — Mana, ol, jin ursin, — deya bir dasta xatni uning oldiga irg‘itdi. — Senga keraklisi eng tepada turibdi. Janob Meyxern xatlar bog‘lamini ochib, ularni birma-bir ko‘zdan kechira boshladi Romeyn Xeylgerning Voulning nomiga bitilmagan ishqiy maktubini topib oldi. U boshqa xatlarga ham bir qur ko‘z tashlab chikdi. Eng tepadagi xatni ikki marta o‘qib chiqdi: unda Voul xibsga olingan sana qayd etilgan edi.


  — Bu xat sizning qo‘lingizga qanday tushib qoldi?


  — Bu xat xali hammasi emas. O‘sha oqshom anavi j... qay go‘rda ekanini so‘ramaysanmi? Layen Roud kinoteatridan borib so‘ra. U yerdagilar uni yaxshi eslashsa kerak.


  — Xat kimga atab yozilgan?


  — Bu xatni menga tashlab ketgan odamga tegishli. — Miss Mogson qo‘llarini abgor yuziga tomon olib borarkan, uning barmoqlari Meyxernga tanish harakat ila mashg‘ul edi.


  — Uning qo‘lidan kelgani shu bo‘ldi. Necha yil o‘tgan bo‘lsa-da, esimdan chiqmaydi. O‘sha kelgindi uni mendan tortib oldi. Bir kuni men ularni izma-iz ta’qib qila bordim. Ularni qo‘lga tushirgan paytimda erim yuzimga ana shu zaqqumni sepib yubordi. Anavi manjalaqi esa, bundan huzurlanib kuldi. Shu paytga qadar undan o‘ch olish uchun har kadamini poylab kelaman. Endi u mening qo‘limda. Hali hammasi uchun javob beradi. To‘g‘rimi, janob?


  — Ehtimol, uni yolg‘on guvohlik bergani uchun qamashar.


  — Ishqilib, ovozini o‘chirishsa, popugini pasaytirib qo‘yishsa, bas. Ey! Janob, pul kani?


  Janob Meyxern stol ustiga ikkita o‘ntalikni qo‘yib, chiqib ketdi.


  Advokat vaqtni o‘tkazmaslik uchun hoziroq Layen Roudga borishga qaror qildi. U yerda eshik og‘asi Romeyn Xeyldgerning suratidan darhol tanidi. O‘sha kuni soat o‘nda allaqaysi erkak bilan kinoteatrga kelgan. Eshik og‘asi xaligi erkakka diqqat bilan razm solmagani uchun uning qiyofasi yaxshi esida qolmaganini aytdi. Ular ikkalovi seans tugaguncha, soat o‘n ikkilarga qadar o‘tirishibdi.


  Janob Meyxern bundan to‘la-to‘kis qoniqish hosil qildi. Romeyn Xeylgerning ko‘rsatmalari boshdan oxirigacha yolg‘on bo‘lib chiqdi. Bunga sabab — uning Voulga bo‘lgan nafrati. Buning boisi nima bo‘lsa ekan? Sho‘rlik Voul xotinim deb atagan ayolning o‘zi haqida gapiragan gaplarini eshitib, bir zambil loydek bo‘shashib ketdi. Bunga sirayam ishongisi kelmadi.


  Darvoqe, dastlab Voulning e’tirozlaridagi tushkunlik Meyxernga biroz soxtadek tuyuldi. Chamasi, u xotining bu darajaga borishini avvaldanoq bilgan. Lekin boshqalar bundan xabardor bo‘lishini istamagan. Ikkalasining orasidagi sir hamon sirligicha qolyapti.


  Bundan kachondir Meyxern ham voqif bo‘larmikin?


  Emili Frenchni o‘ldirganlikda ayblanayotgan Leonard Voul ustidan sud jarayoni katta shov-shuv bilan boshlandi. Birinchidan, ayblanuvchi hali yosh va tarbiyali yigit edi, ikkinchidan uni o‘ta vahshiylarcha odam o‘ldirishda ayblashayotgan edi. Bu jarayonning katta shov-shuv bo‘lishining yana bir sababi ayblovning asosiy shohidi Romeyn Xeylgr edi. Ko‘plab gazetalarda uning fotosurati va o‘tmishi bilan bog‘liq turli mish-mishlar chop etildi.


  Avvaliga xammasi silliq kechdi. Avval ekspertlar o‘z xulosalarini o‘qib eshittirishdi. Keyin oqsoch ayol so‘zga chiqdi va u tergovda bildirgan ko‘rsatmasini so‘zma-so‘z takrorladi. Himoyachi ayrim savollar bilan uni chalg‘itmoqchi bo‘lgani ham hech qanday naf bermadi. Uning gaplarida ayblanuvchini asrab qolish uchun birgina tugun bor edi: Ayol erkak kishining ovozini eshitgan bo‘lsa-da, bu ovoz aynan Voulga tegishli ekanini u isbotlab berolmadi. Advokat shu bilan bir qatorda hakamlarga oqsochning guvohligi aniq dalillar emas, uning Voulga nisbatan badxohligi asosida qurilganiga ishontira oldi.


  Asosiy shohidani chaqirdilar.


  — Sizning ism-sharifingiz Romeyn Xeylger, shunaqami?


  — Ha.


  — Kelib chiqishingiz avstrislarga borib taqaladi?


  — Xuddi shunday.


  — So‘nggi uch yil ichida siz ayblanuvchi bilan er-xotindek yashagansiz, to‘g‘rimi?


  Shu lahzada Romeynning ko‘zlari Voulniki bilan to‘qnashib ketdi.


  — Ha.


  So‘rov davom etardi. Romeyn sud a’zolariga dahshatli haqiqatni hikoya qilib berishga tushdi: Qatl okshomi ayblanuvchi o‘zi bilan kichkina cho‘kich ko‘tarib uyidan chiqib ketgan. O‘ndan yigirmata o‘tganda, u qaytib kelgan va qotillik sodir etganini aytib bergan. Yenglari qonga belangan ko‘ylagini o‘tga tashlagan. Keyin esa, hech kimga og‘iz ochma, deya xotiniga tahdid solgan.


  Qarshida o‘tirgan ayblanuvchining asl qiyofasi oydinlashib borgani sari, hakamlarning ham chehrasida o‘zgarish zuhur eta boshladi. Romeyn esa o‘z hikoyasini katta hayajon bilan davom ettirar, u so‘zdan-o‘zga o‘tgani sari qahr va g‘azab ortib borardi.


  Himochi ham g‘azabdan tishini-tishiga bosib o‘rnidan turdi. U shohidaning barcha gaplari uydirma ekanini bildirdi. U aytdiki, o‘sha oqshom ayol uyida bo‘lmagan, shu bois Voulning kachon qaytganini ham bilmasligi kerak. Advokat hakamlarga Romeyn xonimning boshqa bir erkak bilan o‘ynash tutingani, shu bois u o‘z erini qilmagan jinoyati uchun o‘limga mahkum etilishini istab unga tuhmat toshlarini otayotganini bildirdi.


  Romeyn esa, o‘ta sovuqqonlik bilan ayblanuvchi bildirgan e’tirozlarni qat’iyan rad etdi.


  Shunda advokat zalda pashsha uchsa bilinadigan sukunat qunishini kutdi va Romeyn Xeylgerning maktubini o‘qiy boshladi:


  "Azizim Maks. Taqdirning o‘zi bizning birga bo‘lishimiz uchun yo‘l ochayotganga o‘xshaydi. U hozir qamoqda! Uni, hatto chumoliga ham ozor berolmaydigan bir lapashangni qotillikda ablashayapti. Eh, ana qasos fursati yetib keldi. Meni so‘roq qilishsa, u kechasi qonga belanib kaytdi va barcha qilgan ishlariga iqrorini bildirdi, deb aytaman. Uni dorga olib borishayotganida uni o‘limga mahkum etgan men ekanimni anglab, qanchalik to‘lg‘onishini tasavvur qilyapman. Vul endi yo‘q. Faqat sen bilan men bormiz. Bu bizning baxtimiz Maks!"


  Ekspertlar hoziroq xat kimga tegishli ekani aniqlashga hozir edilar. Biroq kutilmaganda, Romeyn Xeylger hammasini tan oldi: Advokatning gaplari to‘g‘ri chiqdi. Jinoyat ishining eng asosiy aybdori yolg‘onchi bo‘lib chiqdi.


  Voulni ikkinchi bor so‘roq qilishdi. U hammasini xuddi avvalgidek tutilmasdan gapirib berdi, hatto chalg‘ituvchi savollarga ham osonlikcha chap berdi. Garchi ba’zi dalillar hamon unga qarshi bo‘lsa-da, hakamlar yakdil hukmni qabul qilishdi: Voul aybsiz deb topildi.


  Janob Meyxern Voulni g‘alaba bilan tabriklashga oshiqdi. Uning yaqiniga hozircha yo‘lab bo‘lsaligini bilgan advokat xalq anjoblashishini kutdi. Advokat yana ko‘zoynagini artish uchun qo‘liga olganida, bu harakat uning uchun odatga aylanib qolganini payqab kungliga bexos xavotir oraladi. Xotini xam bir necha marta shu haqida gapirgandi. Tarki odat — amri mahol.


  G‘alati narsa shu odat degani. Manavi Romeyn Xeylgar deganlari ham... U o‘zini qancha bexovotir va vazmin tutishga intilmasin, baribir qanchalik xayajonda ekanini sezdirib o‘ydi.


  Shu lahzada Meyxern ko‘zlarini yumib, sarvqomat, siymtan va allanarsadan xadik olib turgan ehtiroschli ayolning siymosini ko‘z oldiga keltirdi. Uning muxabbati... Uning nafrati... Qo‘llarini galati alfozda o‘ynatishi...


  Eh, u xuddi shunday xarakatni yaqin orada yana kimdadir ko‘rgandi. Yaqindagina...


  Mister Meyxern esladi—yu, nafasi bo‘g‘ziga tiqilayozdi: Stepnilik mis Mogson!


  Bo‘lishi mumkin emas! Nahotki?


  U hozir faqat birgina narsani istardi — Romeyn xeylger bilan ko‘rishishni.


  Biroq, ular ancha kech ko‘rishdilar, qaerda bir—birini uchratib qolishgani hozir unchalik muxim emas.


  — Siz adashmadingiz, — dedi ayol. — Yuzimni qanday qilib


  o‘zgartirganimni suramoqchisiz. Bu uncha qiyin emas. Gazchiroq yorugida grimmni payqash juda mushkul. Qolaversa... Men bir paytlar aktrisa bo‘lganimin unutmang.


  — Lekin nima uchun...


  — Nima uchun bunday qildim? — uning savolini to‘ldirdi u yarim tabassum bilan. — Men Uni qutqarishim lozim edi. Axir o‘z erini chin dildan sevadigan va unga o‘lgudnk sodiq bo‘lgan ayolning kursatmasiga hech kim ishonmasligini men ham bilardim. Siz o‘zingiz bilmagan holda menga buni yana bir karra eslatib qo‘ygandingiz. Men esa odamlar orasida yaxshigina ajralib turaman. Meni sharmandalarcha fosh qilsangiz, o‘zim qilmagan ishga iqror ettirsangiz, men erimga karshi guvohlik berayotganlarga nisbatan tuban va olchoq bo‘lib ko‘rinsamgina, u


  oqlanishi mumkinligini bilardim.


  — Haligi xat-chi?


  — U xat shunchaki uydirma, sizning tiligizda aytganda qalbaki edi. Hamma narsa o‘sha xat tufayli iziga tushdi.


  — Unda Maks degani kim bo‘ldi?


  — Unaqa odam yo‘q, hech kachon bo‘lmagan.


  — Menimcha, biz o‘ta mohirona o‘ynalgan mana shu spektaklsiz ham ishda yutib chiqishimiz mumkin edi—ku?


  — Men tavakkal qila olmasdim. Axir siz uni aybsiz deb o‘ylagansiz, tushunyapsizmi?


  — Tushunaman, Voul xonim. Men uni aybsiz deb O‘YLAGANMAN. Siz sa, uning aybsizligini BILGAN edingiz—ku?


  — Hech narsani tushunmabsiz, muxtaram janob Meyxern. Ha, men bilgandim. Bilgandim erimning... AYBDOR ekanini!..


  Rus tilidan Rustam Jabborov tarjimasi


  Agata Kristi



  BULBUL OSHYONI


  (hikoya)


  — Xayr, azizim!


  — Xayr, jonginam!


  Aliks Martin kichkina, qo‘pol darichaga suyanganicha qishloqqa eltuvchi so‘qmoq bo‘ylab ketayotgan erining ortidan qarab qoldi.


  Mana, eri burilishda ko‘zdan g‘oyib bo‘ldi, Aliks esa, o‘sha alfozda turganicha, anor yonoqlarini o‘pib turgan parishon qo‘ng‘ir sochlarini xayolchan tuzata boshladi.


  Uning qaroqlarida teran taxayyul va allanechuk orzumandlik aks etardi.


  Aliks Martinni o‘ta go‘zal va latofatli atamoq to‘g‘ri bo‘lmas, uning husn-tarovati tilni ojiz qoldiradigan darajada emasdi. Biroq yoshlikning ilk bosqichini allaqachon bosib o‘tgan chehrasida baxt va xotirjamlik balqib turardiki, uning sobiq hamkasabalari avvalgi ishchan, tinib-tinchimas, uddaburon, biroz jizzaki, xayolparastlikdan uzoq shaddod Aliks Kingni taniyolmagan bo‘lishardi.


  U o‘rta maktabni arang bitirdi. O‘n sakkiz yoshidan to o‘ttiz uchga kirgunicha tirikchilik vajidan stenogrofiya sohasida ishladi. O‘tgan ana shu o‘n besh yilning so‘nggi yetti yili davomida onasi kasallanib qoldi. Bemor boqishning esa o‘zi bo‘lmaydi. Yashash uchun shafqatsiz kurash yoshgina qizning yuzlarida sezilar-sezilmas izlar qoldirib ketdi.


  Rost, bu orada uning hayotiga muhabbat ham bir mo‘ralab o‘tdi. U bir paytlar o‘zi bilan birga ishlaydigan Dik Vindifordni sevib qolgan edi. U nozik jins vakili sifatida yigitga yoqishini ich-ichdan his etar, buni sirtiga chiqargisi kelmasdi. O‘zi ham unga befarq emasdi. Sirtdan ular faqatgina do‘st edilar, xolos.


  Dik ishlab topgan pulini tejab-tergab uning bir qismini ukasining o‘qishi uchun sarflardi. U paytda uylanish haqida o‘ylab ham ko‘rmagandi.


  Ittifoqo, qiz kundalik qora mehnatdan xalos topadigan bo‘ldi. Uzoq bir qarindoshi unga bir necha ming funtga teng boyligi bilan birga har yili tushib turadigan ikki yuz funtlik daromadni vasiyat qilib yorug‘ dunyoni tark etdi. Aliks uchun bu narsa erkinlik, farovon va mustaqil hayot va’da qilardi. Endi u Dik bilan bemalol turmush qursa bo‘lardi.


  Ammo Dik kutilganidek harakat qilmadi. U shu paytgacha o‘z muhabbatini Aliksga izhor qilmagandi. Chamasi bu xaqda endi ham og‘iz ochishga chog‘i kelmayotgan edi. U endi qizdan o‘zini olib qochadigan allanechuk odamoviga aylangan edi. Aliks buning boisini darrov tushundi. Yigitning g‘urur va istig‘nosi qizning qo‘lini so‘ragani imkon bermayotgan edi. Uning bu saj’iyasi Aliksga yoqardi. U dastlabki qadamni o‘zi tashlashga ham tayyor edi, ammo kutilmaganda ro‘y bergan bir voqea xamma narsani ostin ustun qilib yubordi.


  U dugonasining uyida Jerald Martin degan yigit bilan tanishib qoldi. Yigit uni juda qattiq sevib qoldi. Oradan bir hafta o‘tmay ularni unashtirish marosimi bo‘ldi. O‘zini sevilishga nomunosib qizlar toifasidan deb biluvchi Aliks kutilmagan bu yangilikdan o‘zini yo‘qotib qo‘ydi. U bexos Dik Vindifordning ham his-tuyg‘ularini uyg‘otib yubordi. U qizning yoniga kelib, g‘azabdan duduqlana-duduqlana qichqira ketdi.


  — U senga yetti yot begona-ku! Sen u haqida hech narsa bilmaysan.


  — Men shuni yaxshi bilamanki, uni sevaman.


  — Qanaqasiga bilishing mumkin axir. U bilan tanishganingga endi bir hafta bo‘ldi-ku?


  — Hammayam muhabbatini izhor etish uchun o‘n bir yilni o‘tkazib yuboravermaydi, — dedi Aliks asabiylashib.


  Yigit oqarib ketdi.


  — Men seni birinchi uchratgan kunimdan beri yaxshi ko‘raman. Sen meni sevsang kerak, deb o‘ylardim.


  — Men ham shunaqa deb o‘ylagan edim, iqror bo‘ldi Aliks. Endi o‘ylab qarasam, muhabbat haqida ko‘p narsani bilmas ekanman. Dik avval yalindi, yolvordi, hatto do‘q-po‘pisa ham qilib ko‘rdi. Uning o‘rnini egallab olgan kimsa bilan ham talashib-tortishdi. O‘shanda Aliks yaxshi bilaman deb o‘ylagan odamning tashqi sipoligi ostida yashirinib kelayotgan tuyg‘ulari tug‘yoni uni hayratda qoldirdi.


  Aliks quyoshli tongda darchaga suyanganicha o‘sha suhbatni yodga oldi. Uning turmush qurganiga bir oy to‘lgan, o‘zini behad baxtiyor his etardi boyaqish. Faqat, hozirgina jonidan ortiq ko‘rgani, eri uydan chiqib ketgach, u o‘zini tushuniksiz bezovtalik komida his etdi. Bu halovatsizlik boisi esa, Dik Vindiford edi.


  U erga tekkanidan beri uch marta aynan bir xil tush ko‘rdi: Eri o‘lib yotganmish, uning tepasida Dik tirjayib turarmish. Juvon erining qotili u ekanini aniq bilarmish. Eng dahshatlisi u erining o‘limidan xursand emish. Minnatdorchilik yuzasidan erining qotilini tabriklarmish. Tush hamisha bir xil, Dik ayolni o‘z og‘ushiga olishi bilan tugardi.


  Telefonning qo‘qqisdan jiringlashi bilan ayolning xayollari bo‘lindi. U uyga kirib go‘shakni ko‘tardi.


  — Nima dedingiz? Kim bu gapirayotgan?


  — Aliks, ovozingga nima qildi? Men seni tanimabman. Bu men Dikman.


  — Q... qaerdan telefon qilyapsan?


  — "Sayyoh tug‘rosi" mehmonxonasidan. Oti shunaka edi shekilli. Sen shunaqa mehmonxona xaqida eshitganmisan? Men faqat dam olish kunlari bu yerga baliq oviga kelgandim. Bugun sizlarnikiga borsam maylimi?


  — Yo‘q, dedi Aliks qat’iyat bilan. — Kelmasang yaxshi bo‘lardi.


  Jimlik cho‘kdi. Dik yana tilga kirganida ovozi boshqacharoq chiqdi:


  — Iltimos, kechir meni, — dedi sovuq ohangda, — Endi seni umuman bezovta qilmayman.


  Aliks shoshqich uning gapini bo‘ldi. Uning bu muomalasi yigitga erish tuyuldi chog‘i. Chindan ham g‘alati gapirib qo‘ydi-da. Shu bois ayolning asablari chaqnab ketgandek bo‘ldi.


  — Men faqat.. aytmoqchiydimki... biz bugun band bo‘lamiz...— U o‘z gapini yanada tabiiyroq ko‘rsatishga tirishdi. — Yaxshisi ertaga kechki payt kela qol.


  Biroq, Dik uning ovozidagi nosamimiylikni darhol ilg‘ab oldi.


  — Rahmat, — dedi boyagi ohangda, — Ertaga biror yoqqa ketib qolishim mumkin. Bu yaqin tanishimning ertaga kelish-kelmasligiga bog‘liq. Xayr, Aliks,— u shosha-pisha boshqacha tovushda qo‘shib qo‘ydi, — baxtli bo‘l azizim.


  Aliks go‘shakni joyiga qo‘yarkan, yengil tin oldi. "U bu yerga kelmasligi kerak. Bu yerga kelmasligi kerak, — deya ichida bir necha marta takrorladi. — Naqadar axmoqman. Nahot uning kelishini xohlayotgan bo‘lsam? Yo‘q, u kelmasa men xursand bo‘laman.


  U stol ustida turgan oddiygina shlyapasini boshiga ilib, yana boqqa chiqdi-da uyga kiraverishda ilib qo‘yilgan lavhaga ko‘z tashlab qo‘ydi: "Bulbul oshiyoni".


  — Juda g‘alati nom ekanmi, — deya so‘ragan edi u to‘ydan ilgari Jeralddan.


  — Asalim, — deya erkalagan edi u o‘shanda eri, — Aminmanki, sen shu paytgacha bulbul xonishini eshitmagansan, men esa bundan xursandman. Bulbullar faqat oshiq qalblar uchun kuylaydilar. Endi kechqurunlari biz bulbul fig‘onini sen bilan birga eshitamiz. U eshik oldida to‘xtab bulbul lahnini eshitgan va baxtdan sarxush bo‘lgan ilk oqshomni yodga oldi.


  "Bulbul oshiyoni"ni topgan ham Jeraldning o‘zi edi. Bir gal u hovliqib kelgan va o‘zlari uchun zarur boshpanani topganini, bunaqa imkoniyat hayotda bir marta berilishi mumkinligini aytgan edi. Uyni ko‘rib Aliks ham bunga amin bo‘ldi. Rost, qoq yalanglikdagi uy bilan bu oradagi eng yaqin qishloq orasidagi masofa kamida ikki mil chiqar, biroq eskicha uslubda tiklangan uyda vannaxona, issiq va sovuq suv, elekr, telefon kabi zarur qulayliklar bor ediki, Aliks bularga mahliyo bo‘lib boshqa turar-joy haqida o‘ylamay ham qoldi. Biroq orada bitta muammo chiqib qoldi — uyning egasi uni ijaraga berish fikridan qaytib qoldi, faqat naqd pulga sotishini aytdi.


  Jerald Martinning topish-tutishi yaxshigina bo‘lsada, o‘zining asosiy sarmoyasiga qo‘l tekkizishni istamadi. U naqd qo‘lga olishi mumkin bo‘lgan summa ming funtni tashkil etardi. Uyni esa uch mingga baholashdi. Aliks uyni juda yoqtirib qolgani uchun Jeraldga ko‘maklashmoqchi bo‘ldi. U chek orqali o‘ziga tegishli pulni nisbatan osonroq olishi mumkin edi. U o‘z mablag‘ining teng yarmini uyni sotib olishga ajratdi.


  Xullas, uy ularniki bo‘ldi, Aliks esa bundan sira ham afsusda emasdi. To‘g‘ri, erining qaysarligi, o‘zboshimchaligi xizmatkorlarga yoqmadi, ularning hammasi bu uydan ketib qolishdi. Uy ishlarini ancha sog‘inib kolgan Aliks esa, jon-jon deb bu yumushlarni o‘z zimmasiga oldi. Bog‘dagi anvoi gullarni parvarishlash uchun yaqin oradagi qishloqda yashovchi keksa bir bog‘bon haftada ikki marta kelib turardi.


  Uy tarafga qarab kelayotgan Aliks gullarga qarab yurgan bog‘bon cholni ko‘rib ajablandi. U asosan, dushanba va juma kunlari kelardi, bugun esa — chorshanba.


  — Jorj, bu yerda nima qilyapsiz? — so‘radi unga yaqinlashib.


  Chol qaddini rostlarkan, pixillab kuldi va eski kepkasini to‘g‘irlab qo‘ydi.


  — Shuni so‘rasangiz kerak, deb o‘tiruvdim o‘zim ham, bekam. Juma kuni qudamiz ziyofat bergich edi. O‘zimcha, janob Martin va uning muhtarama rafiqasi bir gal juma o‘rniga chorshanba kuni borib ishlab bersam, qarshi bo‘lmaslar dedim.


  — Albatta, — dedi Aliks. — O‘ziyai miriqib ko‘ngil yozsangiz kerak?


  — Bu aniq, — dedi chol soddalik bilan. — Pulini to‘lamasligingni bila turib, to‘yguncha yeb-ichish kimga yoqmaydi? Aytgancha, bekam, siz ketib qolguninggizcha boshqa ko‘rishmasligimiz mumkin, menga biror zarur topshirig‘ingiz bo‘lsa aytib qo‘ying, demoqchi edim. Hali qachon ketishinigiz ma’lum emasmi?


  — Men hech qaerga ketmoqchi emasman.


  — Ie, hali ertaga Londonga jo‘nab ketmaysizlarmi? — ajablandi Jorj.


  — Yo‘q, bu gapni qaerdan topdingiz?


  Jorj yelka qisdi:


  — Men kecha qishloqda xo‘jayinni uchratib qoldim. U ertaga siz bilan Londonga uchib ketayotganini aytdi. Qachon kaytishimiz noma’lum, dedi.


  — Shunga shunchami, — kuldi Aliks. — Siz uning gapini boshqacharoq tushungan bo‘lsangiz kerak.


  U aslida Jerald haqiqatda cholga nima degani bilan astoydil qiziqayotgandi. Londonga borish? U shu paytga qadar bu haqda o‘ylab ham ko‘rmagandi.


  — Londonni ko‘rgani ko‘zim yo‘q, — uning og‘zidan bexos ana shu so‘zlar uchdi.


  — A-a, men chindan ham uni boshqacharoq tushungan bo‘lsam kerak, — dedi xotirjam tovushda Jorj. — Lekin u aniq shunaqa devdi-da... Baribir siz shu yerda qolayotganingiz uchun ham xursandman. Ochig‘i, London menga ham yoqmaydi. U yerga borib nima kilaman. Hozir u yerda mashinalar shunaqa tiqilib ketgan deyishadi. O‘zi odam mashina olishi bilan bir joyda turgisi kelmay qolarkan. Ana, mening avvalgi xo‘jayinim mister Eyms, mashina olmasidan avval ajoyib, og‘ir-bosiq odam edi. Bir oy o‘tmay uyini sotar bo‘ldi. U uyni ta’mirladi, har bir xonaga elektr, gaz, telefon olib kirdi. Unga buncha xarajat o‘zini qoplamaydi, desam, u "bilasanmi, men bu uyni naq ikki ming funtga pullayapman", dedi. Mana, aytganicha bo‘ldi.


  — U uyini uch mingga sotdi, — deya cholning gapini to‘g‘irladi Aliks.


  — Ikki ming, — kaytardi Jorj. — bu haqda necha marta eshitganman. Hamma bilardi buni.


  — Men bilaman-ku, uch mingni sanab berganmiz, — deya gapida turib oldi Aliks.


  — Ayollar hisob-kitobda no‘noqrok bo‘lishadi, — dedi Jorj ham qaysarlik bilan. — Siz mister Eymz aynan uch ming funt so‘raganini isbotlay olasizmi?


  — U men bilan emas, erim bilan savdolashgan.


  Jorj yana gullar ustiga egildi.


  — Uy ikki mingga sotilgan, — deya o‘z gapida mahkam turib oldi.


  Aliks u bilan boshqa bahslashib o‘tirmadi. U uzoqroqdagi gullar tupi oldiga borib guldasta tuza boshladi. U gullarni bag‘riga bosib, uyga qaytarkan, yo‘lda, barglar orasida allaqanday to‘q-zangori rangli narsa yotganini ko‘rdi. Avaylab qo‘liga oldi. Erining qayd daftarchasi ekan. Qiziqish bilan ochib o‘qishga tutindi.


  Aliks to‘yning ilk kunlaridanoq erining o‘ta hissiyotchan, tabiatan qat’iyatli va favqulodda tartibsevarligi bilan boshqalardan ajralib turishini payqab olgandi. Ular birgalikda ovqatni ham aynan bir vaqtda yeyishar, u har bir kunda qilinadigan ishlari uchun o‘z vaqtini avvaldan tartib bilan ajratib qo‘yardi.


  U daftarchani varaqlarkan, mana bu yozuvlarni o‘qib kulgudan o‘zini tutib turolmadi: "Aliks bilan nikoh. Avliyo Pyotr cherkovi, soat 2.30"


  "Jinnivoy" — dedi jilmayib Aliks boshqa sahifani ocharkan. Mana bugungi sana. Jerald husnixat bilan yozgandi: "Kechqurun, soat 9.00". Shundan boshqa hech gap yozilmagan. "Qiziq, u bugun soat to‘qqizda nima qilmoqchi ekan?" — ajablandi Aliks. "Agar Jerald birorta ayolga ilakishib qolgan deya gumon qilinsa, bu maxfiy daftarchada biror belgi-alomat topilardi", o‘yladi Aliks sirli kulimsirab. Biroq, unda birorta begona ayolning ismi bitilmagan edi. Aliks erinchoqlik bilan daftarchaning qolgan betlariga ham qarab chiqdi: allaqanday sanalar, tushuniksiz belgilar va birgina ism — Uning ismi bitilgan edi bu yerda. U daftarchani kissasiga solib uyiga kirib ketdi. Biroq, shu asnoda uning yuragiga allaqanday xavotir oqib kirganini his etdi. Qulog‘i ostida Dikning gaplari aniq-tiniq takrorlangandek bo‘ldi:


  — U senga yetti yot begona-ku? Axir, sen u haqda hech narsa bilmaysan-ku?


  Rost. U haqda ilgari hech narsa bilmasdi-ku? Jeraldning yoshi qirqda. Shu paytgacha birorta ayol bilan birga bo‘lmaganligiga kim kafolat beradi?


  U bular haqida o‘ylashni istamasdi. Hozir bundan ham zarur ishlari bor edi. Dik Vindifordning qo‘ng‘irog‘i haqida eriga aytsamikin? U qishloqda Jerald bilan uchrashib qolishi ehtimoldan xoli emas. Shunda eri uyga qaytganida o‘zi bu haqda gap ochib qolsa, mushkulot o‘z-o‘zidan hal bo‘ladi. Ochig‘i bu haqda Aliksning ham eriga hech narsa degisi yo‘q. aytgudek bulsa, eri Dikni mehmonga chaqirishdan ham toymaydi. Unaqada Dikning o‘zi kelmoqchi bo‘lgani, Aliks esa bunga ro‘yxushlik bermaganini tan olishi kerak bo‘ladi. Jerald xotinidan buning boisini so‘rab qolsa nima bo‘ladi? Anavi almoyi-aljoyi tushini aytib beradimi?


  Xullas, u xijolatdan qiynalib, oxir-oqibat eriga bu haqda og‘iz ochmaslikka qaror qildi. Bu uning eridan yashirmoqchi bo‘lgan birinchi siri edi.


  Kechki ovqat mahali yaqinlashayotganda, u erining qaytayotganini eshitib, o‘zining xavotir va hadigini yashirish maqsadida yemak tayerlashga unnab ketdi.


  Aftidan u qishloqda Dik bilan ko‘rishmagan edi. Aliks xotirjamlik barobarida allanechuk noqulaylikni ham his etdi. Iforli oqshom havosi oqib kirayotgan deraza oldidagi eman stol atrofida ikkovlon kechki ovqatni tanovul qilib bo‘lishgach, Aliks haligi daftarchani eslatdi.


  — Ertalab gullar orasidan topib oldim, — dedi u qo‘lidagi buyumni erining tizzasiga tashlarkan.


  — Bog‘da tushirib qodirgan bo‘lsam kerak-da!


  — Ha, endi sening ancha-muncha sirlaringni bilib oldim.


  — Hech qanday gunohim yo‘q — deya bosh chayqadi Jerald.


  — Bugun kechqurun soat to‘qqizda kim bilan uchrashmoqchi eding?


  — Ha, gap buyoqda degin? — u avval biroz dovdirab qoldi, biroq shu zahoti birorta kulguli voqeani eslaganday iljayib qo‘ydi, — Juda chiroyli bir qiz bilan uchrashuvimiz bor edi — Aliks bilan. Uning sochlari xuddi senikidek qo‘ng‘irrang, ko‘zlari moviy.


  — Tushunmadim, — dedi Aliks yasama jiddiyat bilan. — Nega gapni aylantiryapsan?


  — Yo‘q, bilasanmi, bugun bir-ikkita negativ suratlarimni oqqa ko‘chirishim kerak edi. Shuni esimdan chiqarmaslik uchun yozib qo‘ygandim. Unda sening ham yordaming kerak. Jerald Martin havaskor suratgir ham edi. Uningg eskiroq uslubdagi, ammo o‘tkir linzali fotoapparati bor edi, suratlarni fotolaboratoriya vazifasini o‘taydigan yerto‘lada oqqa ko‘chirardi.


  — Shu ishni aynan soat to‘qqizda qilish shart ekanmi, — so‘radi Aliks ishonchsizlik bilan.


  — Jonginam, — dedi uning ovozi biroz titrab, — bilasan, men hamma vaqt puxta reja asosida ishlayman. Shunda hamma ishlar o‘z o‘rnida bo‘ladi.


  Aliks anchagacha eriga qadalib jimgina o‘tirdi. Eri stul suyanchig‘iga suyanganicha sigaret tutatdi. Uning hafsala bilan qirtishlangan yuzlaridagi uzun-uzun chiziqlar g‘ira-shira yorug‘da ham yaqqol ko‘rinib turardi.


  Kutilmaganda ayolni mavhum bir vahima o‘z iskanjasiga oldi va ichidan bir savol yorib chiqdi:


  — O Jerald, sen haqingda ko‘proq, ko‘proq narsa bilishni istayman.


  Er ajablanib xotiniga o‘girildi:


  — Azizim, Aliks. Axir men haqimda hamma narsani bilasan-ku? Senga Nortumberlendda kechgan bolaligim, Janubiy Afrikada yashaganim, keyin o‘n yil Kanada umguzaronlik qilganim va o‘sha yerda o‘zimga yarasha boylik orttirganim haqida senga aytib berganman.


  — Bor yo‘g‘i shu xolosmi, — so‘radi Aliks iljayib.


  — Ha-a, seni nima qiziqtirayotganini bildim, — deya kutilmaganda qah-kah urib yubordi Jerald. — Siz ayollar hammangiz birsiz. Sizni birovning shaxsiy hayotidan bo‘lak narsa qiziqtirmaydi.


  Aliks tomog‘i quriyotgani his etdi va past ovozda g‘udrandi:


  — Axir, sen shu paytgacha baribir begona ayollar bilan bo‘lgansan-ku? Men aytmoqchi edimki... agar bilganimda edi...


  Jim qoldi. Jerald qovog‘ini uydi:


  — Aliks, sen haligi... "Ko‘k soqol xosxonasi" haqida eshitganmisan? To‘g‘ri, men shu paytgacha, ayollar bilan bo‘lganman. Buni tan olaman. Inkor etganimda ham baribir ishonmagan bo‘lar eding. Biroq ont ichib aytamanki, ular mening qalbimda senchalik chuqur o‘rnashib olmagandi.


  Uning ovozidagi samimiyat ohangi Aliksni biroz tinchlantirdi.


  — Ko‘ngling joyiga tushdimi? — so‘radi jilmayib Jerald.


  Daf’atan uning nigohida nedir qiziquvchanlik alomati zuhur etdi.


  — Nimaga bugun g‘alati narsalar haqida gapirib qolding?


  — O‘zim ham bilmayman. Kun bo‘yi asabiylashib yurdim.


  — Qiziq, — dedi Jerald o‘ziga-o‘zi gapirgandek yarim ovozda. — Juda qiziq.


  — Nimasi qiziq?


  — Asalim, nega menga bunaqa qarayapsan. Shunisi qiziqki, sen ilgari juda beg‘am va erkatoy eding. Bugun bunaqa...


  Aliks zo‘rma-zo‘raki iljaydi:


  — Atayin qilganday bugun hamma narsa mening asabimga tegyapti. Anavi qari Jorj ham ertalabdan Londonga qachon ketasizlar, deb g‘ashimga tegdi. U bu gapni sendan eshitganmish.


  — Sen uni qaerda ko‘ra qolding? — Jeraldning ovozi tuyqus jaranglab chiqdi.


  — U biznikiga bugun juma kunining o‘rniga ishlagani kelibdi.


  — La’nati qari to‘nka, — dedi Jerald tishlarini g‘ijirlatib.


  Aliks Jeraldning afti g‘azabdan bujmayib ketganini ko‘rib hayron bo‘ldi. U erini hecham bu qiyofada ko‘rmagandi. Ayolning nigohidagi taajjubni ko‘rgan Jerald darrov izohot berishga o‘tdi:


  — Chindan ham cholning esi og‘ib qolganga o‘xshaydi.


  — Axir, senam biror narsa degandirsanki, u...


  — Menmi? Hech narsa deganim yo‘q. Ha, darvoqe.. Haligi,.. Bo‘ldi-bo‘ldi, esladim. Men unga hazillashib London boryapmiz, devdim, u ovsar chin deb o‘ylagan. Ehtimol, noto‘g‘ri eshitgandir. Sen unga tushuntirgandirsan?


  — H-ha.. Lekin u eshitganini qo‘ymaydigan qaysar chollar toifasidan ekan.


  Aliks eriga Jorjning uy ikki ming funtga sotilgan, deb turib olganini ham aytib berdi. Jerald bir muddat jim qoldi-da, pastak ovozda shivirladi:


  — Eyms ikki mingni oldindan sanab oldi. Qolgan ming funtni keyinroq to‘g‘rilab beradigan bo‘ldim. Chol mana shu yerida yanglishgan ko‘rinadi.


  — Mana, hammasi oydinlashdi, — dedi Aliks yengil tortib. — U shunday deya devorga ilingan soatga imo qildi, — Endi ishga kirishsak ham bo‘ladi. Besh daqiqa kechikibmiz ham. Jeraldning yuzida tushuniksiz tabassum qalqidi:


  — Men o‘ylab ko‘rdim, — dedi xotirjam tovushda. — bugun suratkashlik bilan shug‘ullanmasak ham bo‘ladi.


  Ayol tabiatan o‘ta qiziquvchan. Aliks uxlagani ketayotganida xotirjam va bexavotir edi. Uning baxti uzra soya solayotgandek ko‘ringan bulutlar tarqalib ketgandek edi go‘yo. Biroq, ertasi kechqurun u baxtiga yana kimdir, nimadir ko‘lanka tashlayotganini his etdi. Dik Vindiford boshqa qo‘ng‘iroq qilmagan bo‘lsa-da, nazarida undagi sarosimaning sababchisi ham o‘sha edi. Uning gaplarini qayta-qayta esladi: "Bu odam senga yetti yot begona-ku! Sen u haqda hech narsa bilmaysan!" Shu choq uning yodiga erining kechagina aytgan gaplari tushdi: "Ko‘k soqol xosxonasi haqida eshitganmisan?" U bir paytlar o‘ta sirli, beshafqat va ayyor xotinboz — Ko‘k soqol haqidagi ertakni bolaligida o‘qigandi. Hozir eri nega uni esga oldi? Bu bilan mening shaxsiy xayotimga aralashma, oqibati yomon bo‘ladi, demoqchimi?


  Juma kuni ertalab, Jerald zo‘r berib yashirishga tirishayotgan boshqa ayoli — "Ko‘k soqol xosxonasi" borligiga amin bo‘ldi. Yuragida sekin-sekin uyg‘onayotgan rashk uni tamomila mahf eta bordi. O‘sha kuni soat to‘qqizda u uchrashuv belgilagan! Surat ishlash esa, shunchaki o‘ylab topilgan bahona xolos.


  Bundan uch kuncha ilgari u erini ipidan-ignasigacha bilishiga ont ichishi mumkin edi. Bugun esa, eri unga mutlaqo notanish odam bo‘lib ko‘rinyapti. Uning keksa Jorjga nisbatan uyg‘ongan o‘rinsiz qahrini esga oldi. U avvalgi quvnoq va samimiy Jeraldga o‘xshamay qolgandi. Chindan ham Aliksni g‘aflat bosgandir? Ehtimol xaqiqatan u erining kimligini umuman bilmas?


  Juma kuni u ul-bul xarid qilish uchun qishloqqa borishi kerak edi. Bu xaqda Jeraldga aytganida, eri mutlaqo rad javobini berdi va uning bog‘da qolishini, qishloqqa o‘zi borib kelishini aytdi. Bu ham ayolning taajjubini oshirdi. Qiziq, nega eri uning kishloqqa borishiga tish-tirnog‘i bilan qarshilik ko‘rsatyapti?


  Balki, Jerald unga bir og‘iz gapirmasdan borib Dik bilan uchrashib kelmoqchidir? Axir Aliksning shu paytga qadar mudrab yotgan rashki ham hozirgina uyg‘ondi-ku? Jeraldni ham shu tuyg‘u qiynayotgan bo‘lishi mumkin emasmi? Eri uning Dik bilan qayta uchrashmasligi uchun qishloqqa yubormayotgan bo‘lsa-chi? Ana shu fikr ayolni bir muncha ovuntirdi, shubhali o‘y-xayollarin nariroq surdi.


  Vaqt o‘tgani sari besar gumonlar yana uni qisti-bastiga ola boshladi. U ana shu bema’ni hislar qurshovidan chiqish uchun o‘zini ish bilan ovuntirmoqchi bo‘ldi. Qo‘liga latta olib erining xonasini yig‘ishtirishga kirib ketdi.


  "Qaniydi ishonchim komil bo‘lganida, hamma azoblardan qutular edim", deya shivirladi o‘ziga-o‘zi.


  U faqat ikkita qutini qaray olmadi: bittasi pastdagi g‘aladon, ikkinchisi yozuv stolining chap tarafida turgan kichkina quticha. Aliks ayni chog‘da hech narsani mulohaza qilib o‘tirmadi. U ana shu ikki qutining birida erini fosh etishi mumkin bo‘lgan ashyoviy dalil topilishiga umid qilardi. Shu asnoda eri o‘ziga tegishli kalitlarni bufetning pastki tortmasiga qo‘yishini esladi. U kalitlarni keltirib sandiqchalarga solib ko‘ra boshladi. Uchinchi kalit yozuv stolidagi sandiqchaga to‘g‘ri keldi. Aliks hayajondan qo‘llari qaltirb uni ochdi. Unda pullar solingan qopchiq turar, sandiqning orqa bo‘lmasidan bir bog‘lam maktub chiqdi. Aliks nafasi tiqilgudek bo‘lib, tasmani yechdi. Uning yuzlari shu zahoti uyatdan lovullab ketdi va xatlarni joyiga qo‘yib tezgina qutini berkitdi. Bu xatlarni Jerldga to‘yga qadar uning o‘zi yozgandi. U endi g‘aladonga yopishdi — Jerldga nisbatan shubhalari tamomila barham topguncha hamma narsaga tayyor edi. U qidirmoqchi bo‘lgan joyidan biror narsa chiqishiga ko‘zi yetmasa-da, hamon asabiy titrog‘i bosilmagandi.


  Aksiga olib, birorta ham kalit bu sandiqqa tushmas ekan, ko‘ngli hamon tipirchilab turgan Aliks bir zum qaysidir xonadan yana bir shoda kalit topib keldi. Nihoyat, komod ochildi. Biroq u yerda ham vaqt o‘tib, sarg‘ayib ketgan, chang-g‘ubor bosgan gazeta parchalaridan bo‘lak hech narsa yo‘q edi.


  Aliks yengil xo‘rsindi. Uni endi fakat bir narsa – necha yillardan beri saqlanib kelayotgan gazet qiykimlarigina qiziqtirardi. Ularning deyarli bari ancha yil ilgari chop etilgan Amerika gazetalaridan qirqib olingandi. Bu parchalarda ashaddiy xotinboz va firibgar Charlz Lemetrning kirdikorlari haqida yozilgandi. Ularda aytilishicha, Lemetr o‘z to‘riga ilingan ayollarni o‘ldirishda ayblanayotgandi.


  U ijaraga olgan uyning poli ostidan ayol kishining gavda suyagi topilgan, u "uylangan" ayollar haqida keyinchalik hech kim hech narsa eshitmagan.


  U o‘ziga bildirilgan ayblovdan ustomonlik bilan himoyalanish maqsadida AQShning eng kuchli advokatlaridan birini yollab olgandi. Shotlandiya hakamlik sudi uning ishini ko‘rib chiqib, yetarli asos bo‘lmagani bois, oqlashga majbur bo‘lgandi. Shu bois u asosiy ayblovdan eson-omon qutalib chiqdi, biroq, kichikrok bir jinoyati uchun bir necha yil qamoqda o‘tirib chiqdi.


  Aliks bu hakda eshitgan, Lemetr haqidagi shov-shuvlar bir patlar Angliyani ham tahlikaga solgan edi. Ayol bundan uch yil ilgari Lemetrning qayoqqadir qochib ketgani haqida ham eshitgan edi. Uni tuta olishmadi. bu mavhum kimsaning shaxsi va uning ayollar ustidan vahshiena hukmronligi uzok muddat ingliz gazetalarining ham diqqat markazida turgan edi.


  Gazet parchalariining birida Lemetrning surati bosilgandi. Aliks ziyolisifat soqol qo‘ygan qonxo‘rning suratiga anchagacha diqqat bilan tikilib turdi. U kimgadir o‘xshab ketardi. Birdan uning esiga Jerald tushdi-yu, a’zoi badaniga qaltiroq yugurdi. Suratdagi odamning qosh-ko‘zlari xuddi Jeraldniki edi. U surat ostidagi matnni o‘qishga tutindi. Unda keltirilan ayrim sanalar Aliks tasodifan topib olgan daftarchadan kayd kilingan raqamlarga aynan mos tushardiki, bu kunlarni Lemetr o‘z qurbonlarini tinchitish uchun belgilab qo‘ygan edi.


  Sudda guvoh sifatida so‘roq qilingan ayollardan biri ishonch bilan qotilning chap bilagida kichkina chandiq borligini aytgan edi. Aliks qo‘lidagi qog‘ozlarni hayajonda tushirib yuborganini sezmadi. Axir Jeraldning ham xuddi chap bilagidagi ana shunday chok bor edi-ku?


  Butun xona uning nazarida charxpalakdek aylana boshladi. Es-hushi sal joyiga kelganida miyasiga urilgan narsa shu bo‘ldi: Jerald Martin — bu Charlz Lemetr. Boshqacha bo‘lishi mumkin emas. Xuddi jumboq suratning tarkibiy qismlari singari xotirasida ayrim lavhalar jonlana boshladi: uy uchun to‘langan pul... Bu pul uniki, fakat uniki ekan, eri yonidan bir chaqa ham qo‘shgan emas. Demak, ko‘rgan tushi ham bejiz emas ekan. Demak, u savqi tabiiy ravishda Jerald Martindan xafsirab, undan xalos istab kelgan. Va yordamni ham savqi tabiiy suratda Dik Vindiforddan kutgan ekan. Demak u Lemetrning navbatdagi qurboni bo‘lishi lozim edi. Ehtimol tez orada...


  U daftarchadagi "Chorshanba kech sat 9. 00" qaydini eslab dodlab yuborayozdi. Yodiga devoridan osongina tosh ko‘chirib olish mumkin bo‘lgan yerto‘la tushdi. Demak, hammasi kecha chorshanba kuniga rejalashtirilgan. Lekin, tarki odat qilinmay, bu fursatni oldindan yozib qo‘yish... mantiqsizlik emasmi? Yo‘q, hammasi mantiqqa asoslangan. Jerald xamma narsani avvaldan rejalashtirib, belgilab yurgan. Qatl uning uchun shunchaki ko‘ngilxushlikka o‘xshash oddiy bir ishga aylanib qolgan.


  Biroq, uning ustidan o‘qilgan hukm ijrosi nima sababdan orqaga surildi? Uni kim yoki nima qutqarib kolgan bo‘lishi mumkin? Eng so‘nggi daqiqalarda?... Bo‘ldi, esladi: Keksa Jorj! Nima sababdan eri uning nomini eshitishi bilan ko‘karib ketganini ham endi tushundi. Shaksiz, u rejasini izsiz amalga oshirish uchun puxta zamin hozirlagan: ko‘ziga ko‘ringan odamga ertaga Londonga uchamiz, deb yurgan. Kutilmaganda Jorj boqqa kelib qolgan, bu haqda Aliksni voqif etgan, ayol bu gapni inkor qilgan va hokazo. O‘sha kuni hukmni ijro etish juda xatarli — chol ayolning gapini eslab qolgan bo‘lishi mumkin edi. Demak, uni xudoning o‘zi asrabdi. Agar Aliks arzimasdek tuyulgan o‘sha suhbat haqida eriga og‘iz ochmaganida bormi? Aliksning eti muzlab ketdi.


  Har daqiqka g‘animat edi. U eri kelmay turib bu yerdan qochib qolishi kerak. Aliks shosha pisha gazet parchalarini joyiga qo‘yib, g‘aladonni berkitdi.


  Ammo, zum o‘tmay u joyida qotib qoldi. U darchaning g‘iyqillaganini, qadam tovushlarini eshitdi: E r i q a y t i b d i. Bir muddat Aliks harakatsiz qotdi. Keyin u oyoq uchida yurib bordi-da, parda ortidan tashqariga qaradi. Chindan ham eri. Iljayganicha allaqanday qo‘shiqni xirgoyi qilib kelardi. Aliks uning qo‘lidagi narsani ko‘rib qo‘rquvdan yuragi yorilayozdi. Yap-yangi belkurak!


  Aliks bu oqshom qanday mudhish fojea sodir bo‘lishiga aqli yetdi...


  Biroq, qutulib ketish uchun hali imkon bor edi. Jerald xirgoyini vang qo‘yib uy tarafga burildi. Aliks ham fursatni boy bermay pastga otildi. Biroq, uydan chiqmay turib ostonada eri bilan to‘qnash keldi.


  — Hello, qayoqqa shoshilyaptilar? — ajablanib so‘radi Jerald.


  Aliks o‘zini har doimgidek vazmin va xotirjam tutishga tirishdi. Hozir qochib ketish uchun hech kanday imkoniyat yo‘q, ammo sir boy bermay tursa, bu imkoniyat sal kechroq tug‘ilishi mumkin edi. Hatto, hoziroq...


  — Men manavi so‘qmoq bo‘ylab sayr qilib kelmoqchiydim. Darrov qaytaman. — Aliks gaplari biroz soxta va ishonchsiz chiqqanini sezdi.


  — Yaxshi, dedi Jerald, — Men ham sen bilan boraman.


  — Yo‘q, iltimos... shart emas. Jerald, men... Boshim qattiq og‘riyapti. Asablarim qaqshayapti. Bir o‘zim borib kela qolay.


  Eri unga diqqat bilan razm soldi. Ayol uning ko‘zlaridagi shubhani tezgina ilg‘adi.


  — Nima bo‘ldi senga Aliks? Nega ranging buncha oqarib ketgan?


  Buncha qaltirayapsan?


  — Hech qisi yo‘q, — Aliks bor kuchini to‘plab tabiiyroq jilmayishga tirishdi, — Shunchaki, bosh og‘rig‘i-da! Bitta aylanib kelsam, hamasi o‘tib ketadi.


  — Sen o‘zingni mendan opqochishga behuda urinyapsan, — to‘ng‘illadi Jerald tirjayib, — Xohlaysanmi-yo‘qmi, sen bilan birga boraman.


  U qattiq turib olmadi. Agar eri uning hamma narsadan xabardorligini bilib qolsa, bormi? U ming mashaqqat bilan o‘zini qo‘lga olishga va odatdagidek sokin tutishga harakat qildi. U sarosima ichida erining unga tez-tez shubhali ko‘z tashlab qo‘yayotganini sezdi.


  Ular uyga qaytishganida, eri uni yotishga ko‘ndirdi va odekolon keltirib, xotinining chakkasini artib qo‘ydi. U har doimgidek mehribon va samimiy edi. Ayol o‘zini xuddi jahannamga qulab ketayotganday ojiz va bechora his etdi.


  Eri uni bir daqiqa ham yolg‘iz qoldirmasdi. Hatto, oshxonadan Aliks sal ilgari tayyorlab qo‘ygan oddiygina kechki ovqatni olib kelishga ketganida ham eri uning ketidan qolmadi. Dasturxon atrofida Aliksning tomog‘idan biror luqma taom o‘tmasa-da, o‘zini majburlab ul-bul narsa yegan bo‘ldi, o‘zini imkon kadar quvnoq va tetik tutishga tirishdi. U ayni chog‘da hayoti uchun kurashayotganini bilardi. U hozir o‘z kushandasi bilan yuzma-yuz turar, hech qaerdan najot kutib bo‘lmas, kishloq esa bu yerdan bir necha mil olisda edi. Faqat birgina yo‘l bor edi, vaqtincha bo‘lsa-da, erining shubhalarini o‘ldirib, uni bir necha daqiqa yolg‘iz qoldirish uchun zamin yaratish. Bu paytda u zalga tushib telefon orqali najot so‘rashi mumkin edi xolos.


  Ittifoqo, boshqa tarafdan xalos topish umidi tug‘ildi. Shu onda u birinchi marta Jeraldning o‘z fikridan qay tariqa qaytgani yodiga tushdi. Bugun ularnikiga Dik Vindiford kelmoqchi ekanini aytsa, nima bo‘larkin? U endigina shunga og‘iz juftlaganida, nimanidir o‘ylab, fikridan qaytdi. Bu kimsaga ikki karra xalaqit berish qiyin. Uning zohiriy osudaligi zamirida qanday ayyorona sergaklik yashiringani ma’lum. Bu gapi bilan ayol jinoyat fursatini yanada yaqinlashtirishi mumkin. U shu zahoti Aliksni o‘ldirib, Dikka qo‘ng‘iroq qiladi va bamaylixotir shoshilinch jo‘nab ketyapmiz, deb aytishi ham mumkin. Eh! Rostdan ham Dik kelib qolsami edi?.. Shu topda uning miyasiga ajoyib fikr keldi. U fikrimni ko‘zimdan o‘qib qolmasmikin, deya qo‘rqa-pisa eriga karab qo‘ydi. Uning qalbida umid shu’la socha boshlagach, vujudiga jasorat va g‘ayrat oqib kirganini payqadi. U shu qadar osuda tusga kirdiki, o‘zi ham hayron qoldi.


  U qahva qaynatib, er-xotin har doim kechki payt ochiq havoda gaplashib o‘tiradigan ayvonchaga olib keldi.


  — Aytgancha, — dedi qo‘qqisdan Jerald, — Bugun sen bilan sal keyinroq surat ishlaymiz, bo‘ptimi?


  Ayolning badanida chumoli o‘rmalagandek bo‘ldi, biroq befarq ovozda gap qotdi:


  — Bir o‘zing qilsang bo‘lmaydimi, shu ishni? Bugun ancha charchagan ko‘rinaman.


  — Ishimiz uzoqqa cho‘zilmaydi, — deya sovuk tirjaydi Jerald. — Aytgancha, seni ishontirib aytamanki, ishimiz bitgach, charchoqni mutlaqo his etmay qolasan.


  Bu gapi uning o‘ziga ham nash’a qilib ketdi. Aliks bir qalqib tushdi. U o‘z rejasini yo hozir amalga oshirishi mumkin, yoki hech qachon.


  Shartta o‘rnidan turdi.


  — Qassobga telefon qilishim kerak, — dedi bepisandlik bilan. — Ungacha shu yerda o‘tirib tur.


  — Qassobga? Shu mahalda-ya?


  — Jinni, hozir magazin allaqachon yopilib bo‘ldi. Qassob esa, uyida bo‘ladi. Ertaga shanba. To‘qmoqlangan buzoq go‘shtini boshqalar ilib ketmasdan buyurtma berib qo‘yishim kerak. Bechora chol meni judayam yoqtiradi.


  U ship etib xonasiga kirib ketdi va eshikni yopib oldi. Orqadan erining "Eshikni ochiq qoldir", deganini eshitdi va sovuqqonlik bilan javob qaytardi:


  — Ochiq eshikdan chivin uchib kiradi. Chivinni ko‘rgani ko‘zim yo‘q. Tentakkinam, sen hali meni o‘sha qassob chol bilan shakarguftorlik qiladi, deb o‘ylayapsanmi?


  U xonada yolg‘iz qolishi bilan "Sayyoh tug‘rosi" mehmonxonasining raqamini terdi. darrov tusha qoldi:


  — Bu mister Vindifordmi? Boshqa? Nima u ketib qoldimi? Uni chaqirib bera olmaysizmi?


  Shu payt uning yuragi qinidan chiqayozdi. Eshik ochilib eri kirib keldi.


  — Chiqib tur, Jerald, — dedi ranjigan tovushda, — Telefonda gaplashayotganimni birov eshitmasin deyman.


  Jerald kulimsirab stulga o‘tirdi:


  — O‘zi rostdan ham kassob bilan gaplashayapsanmi?


  Aliks qattiq hayajonda edi. Uning rejasi barbod bo‘lgandi.


  Hozir Dik go‘shakni oladi. Balki tavakkal kilib telefondan yordam so‘rab qichqirsami? U asabiylashib telefon richagini bir qisib, bir bo‘shata boshladi. Shu pallada uning kallasiga yangi fikr tug‘ildi. Richagni bosib tursa, ovoz nariga tarafga eshitilmaydi.


  "Bu ishni amalga oshirish juda qiyin bo‘lsa kerak, — o‘yladi u.— Men o‘zimni faqat qassob bilan gapirayotgandek tutishim, xayajonga berilmasligim kerak. Bu ish mening qo‘limdan keladi, ishonaman."


  Shu choq go‘shakdan Dikning ovozi eshitildi. U chuqur nafas olib richagni bo‘shatgancha gapira boshladi:


  — "Bulbul oshiyoni"dan Missis Martin gapiryapti. I l t i m o s t ye z r o q ye t i b k ye l i n g. /richagni maxkam qisib/ ertaga ertalab olti bo‘lak yaxshilab to‘qmoqlangan buzoq go‘shti opkeling. /richagni bo‘shatib/ K ye l i sh i n i g i z sh a r t. /yana richagni qisib/ Tashakkur sizga mister Xeksuorsi. O‘ylaymanki, buncha kech qo‘ng‘iroq qilayotganimdan ranjimasangiz kerak. Kotletni shunaqa yaxshi ko‘ramanki, u /richagni bo‘shatib/ b o‘ l m a s a, o‘ l i


  b q o l i sh i m h ye ch g a p e m a s. /yana richagni bosib/ juda yaxshi — ertaga kutaman-a? /richagni bo‘shatib/ I l o j i b or i ch a t ye z r o q! — U go‘shakni ilib, ux tortganicha eriga yuzlandi:


  — Qassob bilan ajoyib gaplashib qo‘yding-da, a? — dedi Jerald undan ko‘z uzmay.


  — Odatdagidek, xuddi boshqa ayollar kabi, — dedi Aliks o‘pkasini arang bosib.


  Jerald hech narsadan shubhaga tushmadi. Dik esa, hech narsani tushunmagan bo‘lsa-da, yetib kelishi aniq.


  Ayol yotoqxonaga kirib chiroqni yoqdi. Orqasidan eri kirdi.


  — Aftidan hozir kayfiyating a’lo bo‘lsa kerak? — so‘radi xotiniga sirli tikilib.


  — Ha, dedi xotini, — Boshimning ham og‘rig‘i qoldi. U eriga tabassum uzatganicha doimiy joyidan, eri o‘tiradigan kursining qarshisidan joy oldi. U xalos bo‘ldi. Hozir sakkizdan yigirma minut o‘tdi. Soat to‘qqizgacha Dik yetib keladi.


  — Bugungi qahva menga uncha yoqmadi, juda achchiq damlabsan, — shikoyatlandi Jerald.


  — Bu qahvaning yangi navi ekan. Agar u senga yoqmagan bo‘lsa, bunaqasidan endi olmaganim bo‘lsin, azizim.


  Aliks qo‘liga igna olib to‘qishga o‘tirdi. Jerald mutolaaga berildi. U bir necha sahifani tugatib, soatga qaradi va kitobni bir chetga irg‘itdi:


  — Sakkiz yarim. Yur, yerto‘laga tushib surat ishlaydigan vaqt bo‘ldi.


  To‘qiyotgan narsasi Aliksning qo‘lidan tushib ketdi.


  — Yo‘q, yo‘q. Kel to‘qqizgacha kutaylik!


  — Yo‘q, asalim, soat sakkiz yarim. bu ishni kechiktirib bo‘lmaydi. Shu vaqtda belgilab qo‘yganman. Senam vaqtliroq uxlaysan.


  — Negadir to‘qqizgacha kutgim kelyapti.


  — Hamma ishni o‘z vaqtidan kechiktirmaslikka o‘rganganimni bilasan-ku. Ketdik, Aliks. Bir daqiqa ham kuta olmayman. Aliks unga qaradi-yu, rangi bo‘zdek oqarib ketdi. Eri allaqachon niqobini yechib tashlagandi. Uning qo‘llari asabiy qaltirar, ko‘zlari bejo, qurigan lablarini tinimsiz yalardi. U endi o‘z tug‘yonini tutib turish holatida emasdi. "Rost-da, — o‘yladi Aliks, — Har qancha toqatli bo‘lmasin, bundan ortiq kutib tura olmasdi". Jerald uning yoniga keldi va yelkalaridan tutib o‘rnidan turg‘izdi.


  — Qani azizim, o‘zim seni u yoqqa olib boraman, — uning quvnoq ohangda aytilgan bu gaplaridan kishini dahshatga solguvchi qabohat isi kelardi. Ayol so‘nggi kuchini jamlab erining qo‘lidan yulqinib chiqdi va qurquvga yon berib, behol devorga suyandi. U alhol hech narsa qilolmas, hech kaerga qocholmas, erkak esa, uning ustiga bostirib borardi:


  — Xo‘sh, Aliks...


  — Yo‘q-yo‘q!


  U qichqirgancha qo‘llarni ojizona oldinga cho‘zib, o‘zini himoya qilishga chog‘landi:


  — Jerald, shoshma. Senga bir gapni aytishim,.. iqror bo‘lishim kerak.


  Eri birdan sergak tortdi:


  — Iqror bo‘lmoqchisan? — so‘radi ajablanib.


  — Ha, iqror bo‘lishim kerak.


  U bir muddat o‘yga toldi-da, tezda to‘lqinlanib, erini qiziqtirishga davom etdi.


  — Nima, o‘ynashing bormidi? — so‘radi masxaramuz iljayib.


  — Yo‘q, unaqamas... Ehtimol sen buni... sen buni jinoyat deb atashing mumkindir?


  U o‘q borib nishonga tekkanini, erining qiziqishi ortib borayotganini ko‘rib biroz tinchlandi va o‘zini vaziyat hokimi sanab gapida davom etdi:


  — Joyingda o‘tirib olsang tuzik bo‘lardi, — dedi Aliks sokinlik bilan va o‘zi ham xonaning narigi kunjidagi stolga o‘rnashdi. Hatto egilib, boya qo‘lidan tushib ketgan to‘quv ishini ham oldi. U zohiriy sokinlikni saqlagan holda ichki tahlika bilan vaqtni najot kuchlari yetib kelguncha cho‘za oladigan gaplarni o‘ylab olish uchun bir muncha taraddudlandi.


  — Senga avval xam aytganman, — dedi sekin ohangda, — Men o‘n besh yil stenogrfist bo‘lib ishlaganman. Aslida ja unaqamasdi. Ikki marta ishimda tanaffus bo‘lgan. Birinchisida yigirma ikki yoshda edim. O‘shanda o‘ziga yarasha sarmoyasi bo‘gan, keksa bir kishi bilan tanishib qoldim. U meni yoqtirib qoldi va turmush qurishni taklif qildi. Uning gapini yerda qoldirmadim. Oila qurdik. — U bir muddat jimib qoldi, — Uni aldab-suldab, o‘z hayotini sug‘urta qildirishga ko‘ndirdim.


  Shunda Aliks erining yuzida qat’iy qiziqish ifodasini ilg‘ab oldi. U endi o‘ziga ishonch bilan hikoyasini davom ettirdi. — Urush paytida oz muddat gospitaldagi aptekada ishlaganman. O‘shanda dori-darmon, hatto, zaharli moddalar bilan ham ishlashga to‘g‘ri kelgan.


  U bir narsani o‘ylayotgandek jim qoldi. U erining e’tiborini tamoman jalb etganiga shubha qilmasdi. Qotilni qotillik qiziqtiradi-da! Ayol mahorat bilan o‘z rolida davom etardi. O‘g‘rincha soatga qaradi: yigirmata kam to‘qqiz. — Shunaqa bir zahar bo‘ladi. Oppoq kukunga o‘xshaydi. Bir chimdimi odamni o‘ldiradi. Sen shunaqasi xaqida eshitganmisan?


  U javobni hadik aralash kutgandi. Agar tasdiq javobi olinsa, gapni bu yog‘ini sal o‘ylabroq gapirishga to‘g‘ri kelardi.


  — Yo‘q, — dedi Jerald. — Bilsam ham oz narsa bilaman. Aliks qoniqish bilan bosh irg‘adi:


  — Unda giostsiamin xaqida eshitgan bo‘lsang kerak. Bu zahar xech kanday iz qoldirmaydi. Har qanday vrach oddiy yurak xuruji deya tashxis qo‘yishdan nariga o‘tmaydi. Men o‘shandan ozgina o‘g‘irlab olgandim va uni har doim o‘zim bilan olib yurardim.


  U kuch to‘plash chun ozroq to‘xtaldi.


  — Davom et, — dedi eri sabrsizlik bilan.


  — Yo‘q, qo‘rqaman. Senga aytib berolmayman. Boshqa safar.


  — Yo‘q, hozir aytasan!


  Turmush qurganimizga endi bir oy bo‘lgandi. Men erimga juda muloyim muomala qilardim, u meni har doim qo‘shnilarga maqtardi. Hamma meni mehribon va sadoqatli ayol sifatida bilardi. Kechqurunlari o‘zim unga qahva damlab berardim. Bir kuni kechki payt uning finjoniga bir chimdim o‘sha zahri qotildan tashlab yubordim...


  Aliks ehtiyotkarlik bilan ignaga navbatdagi ipni o‘tkaza boshladi. U umrida sahnaga chiqmagan esa-da, ayni chog‘da yer yuzidagi eng mohir aktrisa bilan bellasha olardi. U hozir sovuqqon qotil rolini mahorat ila o‘ynayotgan edi.


  — Hammasi juda silliq kechdi. Men uning karshisida o‘tirib kuzata boshladim. U avval nafas ololmay xirillay boshladi. Men derazani ochdim. Keyin u stuldan tura olmayotganini aytdi. Bir necha soniya o‘tgach, u o‘lib qoldi...


  U jilmayib qo‘ydi. Chorakkam to‘qqiz bo‘lgandi. Endi Dik ulgursa kerak.


  — Sug‘urta polisi bo‘yicha qancha pul olding?


  — Ikki ming funt atrofida. Birja savdolariga aralashib, bor-budimdan ayrildim. Yana avvalgi ishimga qaytdim. Biroq u yerda yana uzoq qololmadim. Boshqa bir odam bilan tanishib qoldim. Menyana qizlik familiyamga kaytganim uchun u mening turmushga chiqqanimni bilasdi. U nisbatan yosh, kelishgan va ancha badavlat odam edi. Biz Sasseksda nikohdan o‘tdik. U mening nomimga o‘z hayotini sug‘urta qilishga ko‘nmadi, biroq bor davlatini menga meros qoldirishini aytdi. U xuddi birinchi erim singari kahvani unga o‘z qo‘lim bilan damlab berishimni yoqtirardi. — Aliks xayolchanlik bilan kulimsiradi. — Qahvani juda yaxshi damlayman-da. Biz yashaydigan qishloqda mening tanishlarim ko‘p edi. Kunlarning birida erim tushlikdan so‘ng yuragi xuruji bilan vafot etganini eshitib, ular menga juda ham achinishdi. Hatto avvalgi ishimga qanday kilib qaytganimni ham bilmayman. Ikki erimdan menga to‘rt ming funtga yaqin meros koldi. Bu gal birja savdolariga aralashmadim. Sarmoyamni bankka joylashtirdim. Mana, ko‘rib turibsanki... U gapini to‘xtatishga majbur bo‘ldi. Jerald bo‘g‘riqqanicha barmog‘ini unga niqtab pishqira ketdi:


  — Qahva! O‘ parvardigor! Qahva!


  Ayol sarosima ichida unga tikildi:


  — Uning bunchalik achchiq bo‘lganini endi tushundim; Ah, sen iblis! Nimalar qip qo‘yding? — U kursining tutqichini mahkam tutgancha, xotiniga tashlanmoqqa chog‘landi. — Sen meni zaharladingmi, hali?


  Aliks kamin tomonga qarab qochdi. Qo‘rquvdan u hamma gapim yolg‘on demoqchi ham bo‘ldi, biroq tilini tishladi. Bir lahzada eri uning giribonidan olishi mumkin. U butun madorini jamlab eridan ko‘z uzmay turaverdi.


  — Ha, seni zaharladim. Zahar o‘z kuchini ko‘rsatyapti. Sen hozir kursidan turolmay qolasan... Qimirlolmay qolasan.


  U erini yana bir necha daqika kursida ushlab turolsa edi. Nima bu? Qadam tovushlari! Daricha g‘ichirladimi? Demak, ular kelishdi. Mana, darvoza ham ochildi.


  — Sen endi joyingdan qimirlay olmaysan, — bor quvvatini to‘plab qaytardi Aliks. U shu gaplarni aytganidan keyin xonani tark etdi va es-hushini yo‘qotgan holda Dikning qo‘lida yiqilib tushdi.


  — O‘, tangrim, — qichqirib yubordi Dik va o‘zi bilan kelgan baland bo‘yli polismenga o‘girildi. — Ketdik, qaraylik-chi, ichkarida nima gap ekan.


  Dik Aliksni ehtiyotkorlik bilan kushetkaga yotqizib uning ustiga engashdi.


  — Mening kichkintoyim, — dedi erkalab, — mening sho‘rlikkinam. Ceni ne kuyga solishdi?


  Aliks zaif tovushda arang uning nomini tilga oldi. Dik polismen uning bilagidan turtganidan keyingina o‘ziga keldi.


  — U yerda hech narsa yo‘q, ser, — Faqat kursida allakim o‘tiribdi. U aftidan juda qo‘rqib ketgan ko‘rinadi...


  — Keyin-chi?..


  — U.. o‘lib yotibdi, ser...


  Ularning ikkovi ham Aliksning ovozini eshitib, sergak tortishdi. U yumuq ko‘zlari bilan xuddi alahsirayotgandek g‘o‘ldiradi:


  — Uning o‘lganiga ancha bo‘ldi. — U guyoki kimningdir gapini qaytarayotgandek edi.


  Rustam Jabborov tarjimasi

